ಜನಪದ ದೈವಗಳು:ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆ ಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ.
‘ಜನಪದ ದೈವಗಳು’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟಿರುವ ಡಾ. ಬಸವರಾಜ ಸಬರದ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಎ. ಮೋಹನ ಕುಂಟಾರ್ ಮತ್ತು ಸಹಾಯಕ ನಿರ್ದೇಶಕರಾದ  ಶ್ರೀ ಬಿ.ಸುಜ್ಞಾನಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ
ಕುಲಪತಿ
೧ ಜನಪದ ದೈವಗಳ ವಿಶಿಷ್ಟ ಲಕ್ಷಣಗಳು
ಜನಪದ ದೈವಗಳು ಮನುಷ್ಯರಷ್ಟೇ ಪ್ರಾಚೀನವಾಗಿವೆ. ಭಾರತದಲ್ಲಿ ಕ್ರಿ.ಶ. ಪೂರ್ವ ಏಳನೆಯ ಶತಮಾನಕ್ಕಿಂತ ಪೂರ್ವದಲ್ಲಿಯೇ ದೈವಗಳ ಅಸ್ತಿತ್ವದ  ಬಗೆಗೆ ಪ್ರಸ್ತಾಪ ಬರುತ್ತದೆ. ಪಿತೃದೇವತೆಗಿಂತ ಮಾತೃದೇವತೆಯ ಕಲ್ಪನೆಯೇ ಪ್ರಾಚೀನವಾದುದೆಂಬ ಸತ್ಯ ಪ್ರಾಗೈತಿಹಾಸಿಕ ಉತ್ಖನನಗಳಿಂದ ತಿಳಿದು ಬರುತ್ತದೆ. ಯುರೋಪಿನ ಶಿಲಾಯುಗದ ಉತ್ಖನನಗಳಲ್ಲಿ ಮಾತೃ ದೇವತೆಗಳ ಪ್ರತಿಮೆಗಳೇ ಪ್ರಾಚೀನವಾದವುಗಳಾಗಿವೆ.
ಪಾಶ್ಚಾತ್ಯ ದೇಶಗಳಲ್ಲಿ ಅತ್ಯಂತ ಪ್ರಾಚೀನಕಾಲದ ಮಾತೃದೇವತೆಯ ಮೂರ್ತಿಗಳು ಲಭಿಸಿವೆ. ರಷ್ಯಾದಲ್ಲಿ ಸುಮಾರು ಐವತ್ತು ನೂರು ವರ್ಷಗಳ ಹಿಂದಿನ ಮಾತೃದೈವಗಳ ರೂಪಗಳು ಲಭಿಸಿವೆ. ತುಂಬಾ ಪ್ರಾಚೀನವಾಗಿರುವ ಜನಪದ ದೈವಗಳು ವಿಶ್ವದ ಸಂಸ್ಕೃತಿಯ ಪ್ರತೀಕಗಳಾಗಿವೆ.
ಜನಪದ ದೈವಗಳಲ್ಲಿ ಅನೇಕ ಪ್ರಭೇದಗಳಿವೆ. ಗಂಡು-ಹೆಣ್ಣುಗಳಿಗೆ ಸಂಬಂಧಿಸಿದ ಮಾನವ ಸಂಬಂಧಿ ದೈವಗಳು, ಉಭಯ ಲಿಂಗಸಂಬಂಧಿ ದೈವಗಳು, ಪ್ರಾಣಿ ಸಂಬಂಧಿ-ಪಶುಸಂಬಂಧಿ-ಪಕ್ಷಿಸಂಬಂಧಿ ದೈವಗಳು, ಭೂತಸಂಬಂಧಿ ದೈವಗಳು, ಜಲ-ವಾಯು-ಅಗ್ನಿ ಸಂಬಂಧಿ ದೈವಗಳು ಹೀಗೆ ಪ್ರಭೇದಗಳು ಬೆಳೆದುಕೊಂಡು ಹೋಗುತ್ತವೆ.
ಭಾರತದ ಜನ ಸಮುದಾಯದಲ್ಲಿ ರುದ್ರದೇವತೆಗಳಿವೆ, ಸೌಮ್ಯದೇವತೆಗಳಿವೆ, ಶಕ್ತಿದೇವತೆಗಳಿವೆ. ಗಡಿರಕ್ಷಣಾದೇವತೆಗಳು, ಫಲದೇವತೆಗಳು ಹಾಗೂ ರೋಗನಿವಾರಣಾ ದೇವತೆಗಳು ಗಮನಸೆಳೆಯುತ್ತವೆ. ಸತಿಪದ್ಧತಿಯಿಂದುಂಟಾದ ಮಾಸ್ತಿದೇವತೆಗಳೂ ಇವೆ.
ಜನಪದ ದೈವಗಳನ್ನು ಮನೆದೈವಗಳು, ಕುಲದೈವಗಳು, ಗ್ರಾಮದೈವಗಳು, ಪ್ರಾಂತ ದೈವಗಳು ಮತ್ತು ನಾಡ ದೈವಗಳು – ಎಂದು ವರ್ಗೀಕರಿಸಬಹುದಾಗಿದೆ. ಗ್ರಾಮದೈವಗಳಲ್ಲಿ ಹಾಗೂ ನಾಡದೈವಗಳಲ್ಲಿ ಹೆಣ್ಣುದೈವಗಳೇ ಪ್ರಧಾನಸ್ಥಾನ ಪಡೆದಿವೆ.
ಜನಪದ ದೈವಗಳ ಉಗಮ-ವಿಕಾಸ, ಪ್ರಭೇದಗಳು ಈ ವಿಷಯಗಳಿಗೆ ಸಂಬಂಧಿಸಿದಂತೆ ಇಲ್ಲಿ ಚರ್ಚಿಸಲಾರದೆ, ಜನಪದ ದೈವಗಳ ವಿಶಿಷ್ಟ ಲಕ್ಷಣಗಳನ್ನು ಕುರಿತು ಇಲ್ಲಿ ಅಧ್ಯಯನ ಮಾಡಲಾಗಿದೆ. ಈ ವಿಶಿಷ್ಟ ಲಕ್ಷಣಗಳ ಅಧ್ಯಯನವೇ ಈ ದೇಶದ ವಿಶಿಷ್ಟ ಸಂಸ್ಕೃತಿಗಳ ಅಧ್ಯಯನವಾಗಿದೆ. ಹೀಗಾಗಿ ಜನಪದ ದೈವಗಳ ಬಗೆಗಿನ ಸಾಂಸ್ಕೃತಿಕ ಚರ್ಚೆ ಇಲ್ಲಿ ಪ್ರಮುಖ ಸ್ಥಾನ ಪಡೆಯುತ್ತದೆ.
ಜನಪದ ದೈವಗಳಲ್ಲಿ ಹೆಣ್ಣುದೈವಗಳು ಮತ್ತು ಗಂಡುದೈವಗಳು ಎಂದು ಪ್ರಮುಖವಾಗಿ ವರ್ಗೀಕರಿಸಿ ಆ ಮೂಲಕ ಅವುಗಳ ವಿಶಿಷ್ಟ ಲಕ್ಷಣಗಳನ್ನು ಗುರುತಿಸಬಹುದಾಗಿದೆ. ಜನಪದ ದೈವಗಳ ಪ್ರಮುಖವಾದ ಒಂದು ಲಕ್ಷಣವೆಂದರೆ ಏಕತೆಯಲ್ಲಿ ಅನಂತತೆಯನ್ನು ಕಂಡುಕೊಳ್ಳು ವುದಾಗಿದೆ. ಅದು ಒಂದು ಪ್ರಧಾನ ಸಂಸ್ಕೃತಿಯ ಮೂಲಕ ಅನೇಕ ಉಪಸಂಸ್ಕೃತಿಗಳನ್ನು ಹೊಂದುವ ಮಾದರಿಯದ್ದಾಗಿದೆ. ಎಲ್ಲವನ್ನೂ ಕೂಡಿಸಿ ಒಂದು ಎಂದೆನ್ನುವ ಕೃತ್ರಿಮ ಸಂಸ್ಕೃತಿಗಿಂತ, ಒಂದರಲ್ಲಿಯೇ ಅನೇಕ ಮುಖಗಳನ್ನು ಕಾಣುವ ನೈಜಸಂಸ್ಕೃತಿ – ಸಹಜಸಂಸ್ಕೃತಿ ಗಳನ್ನು ಜಾನಪದ ಹೊಂದಿದೆ. ಎಲ್ಲ ಪಾಠಗಳನ್ನು ಪರಿಷ್ಕರಿಸಿ ಒಂದೇ ಪಾಠ ಶ್ರೇಷ್ಠವೆನ್ನುವ, ಎಲ್ಲ ಹಾಡುಗಳನ್ನು ಕೇಳಿ ಒಂದೇ ಹಾಡು ಮಹತ್ವದ್ದೆನ್ನುವ, ಎಲ್ಲ ದೈವಗಳಲ್ಲಿ ಒಂದೇ ದೈವ ಪ್ರಮುಖವೆನ್ನುವ ಕೇಂದ್ರೀಕೃತ ಸಂಸ್ಕೃತಿಗಿಂತ, ಒಂದು ಪಾಠದಲ್ಲಿ ಅನಂತ ಪಾಠಗಳನ್ನು ಸೃಷ್ಟಿಸಿಕೊಳ್ಳುವ, ಒಂದು ಹಾಡಿನ ಮೂಲಕ ಅನೇಕ ಹಾಡುಗಳನ್ನು ಕಟ್ಟಿಕೊಳ್ಳುವ, ಒಂದು ದೈವದ ಮುಖಾಂತರ ಅನೇಕ ದೈವಗಳನ್ನು ಕಂಡುಕೊಳ್ಳುವ ವಿಕೇಂದ್ರೀಕೃತ ಸಂಸ್ಕೃತಿ ವಿಶಿಷ್ಟ ವಾದುದು. ಜನಪದ ದೈವಗಳು ವಿಕೇಂದ್ರೀಕೃತ ಸಂಸ್ಕೃತಿಯನ್ನು ಹೊಂದಿವೆಯೇ ಹೊರತು ಕೇಂದ್ರೀಕೃತ ಸಂಸ್ಕೃತಿಯಲ್ಲವೆಂಬುದನ್ನು ಗಮನಿಸಬೇಕು. ಒಂದನ್ನು ವಿಸ್ತರಿಸಿ ಹಲವು ಮಾಡುವ ಸಂಸ್ಕೃತಿಗೂ; ಹಲವುಗಳನ್ನು ಕಟ್ಟಿ ಒಂದನ್ನು ಹೇಳುವ ಸಂಸ್ಕೃತಿಗೂ ತುಂಬಾ ವ್ಯತ್ಯಾಸವಿದೆ. ಸೃಜನಶೀಲತೆಯಿದ್ದಾಗ ಮಾತ್ರ ಒಂದರಲ್ಲಿ ಹಲವು ಕಾಣುತ್ತವೆ. ಏಕತೆಯಲ್ಲಿ ಅನಂತತೆ ತುಂಬಿಕೊಳ್ಳುತ್ತದೆ. ಎಲ್ಲವನ್ನೂ ಕೈಬಿಟ್ಟು ಒಂದೇ ಅಂತಿಮವೆಂದು ಹೇಳುವ ಸಂಸ್ಕೃತಿ ಹೆಚ್ಚು ಅಪಾಯಕಾರಿಯಾದುದು. ಇಂತಹ ಅಪಾಯದಿಂದ ಪಾರಾದ ಜನಪದ ದೈವಗಳು ವಿಶಿಷ್ಟ ಲಕ್ಷಣಗಳನ್ನು ಹೊಂದಿ ವೈವಿಧ್ಯಮಯವಾಗಿವೆ. ಈ ವಿಶಿಷ್ಟ ಲಕ್ಷಣಗಳನ್ನು ಜನಪದ ದೈವಗಳ ಉಗಮ ಮತ್ತು ಬೆಳವಣಿಗೆಯಲ್ಲಿಯೇ ಗಮನಿಸಬಹುದಾಗಿದೆ.
ಭಾರತದಲ್ಲಿ ಶಕ್ತಿ ಪೂಜೆ ಅತ್ಯಂತ ಪ್ರಾಚೀನವಾಗಿದೆ. ಕರ್ನಾಟಕದ ಸವದತ್ತಿ ಎಲ್ಲಮ್ಮ, ಮೈಸೂರು ಚಾಮುಂಡಿ, ತಮಿಳುನಾಡಿನ ಮಾರಿಯಮ್ಮ, ಆಂಧ್ರಪ್ರದೇಶದ ಬತ್ತಮ್ಮಾ, ಮಹಾರಾಷ್ಟ್ರದ ಅಂಬಾಭವಾನಿ ಈ ದೇಶದ ಪ್ರಮುಖ ಶಕ್ತಿದೇವತೆಗಳೆನಿಸಿದ್ದಾರೆ. ಭಾರತದ ತುಂಬಾ ಈ ಶಕ್ತಿದೇವತೆಗಳ ಗುಡಿಗಳಿವೆ. ಆದಿಶಕ್ತಿಯ ಭಿನ್ನ-ಭಿನ್ನ ರೂಪಗಳಾಗಿ ಈ ದೈವಗಳು ಗ್ರಾಮಗಳಲ್ಲಿ ಕಾಣಿಸಿಕೊಂಡಿವೆ.
ಎಲ್ಲವ್ವನ ಕ್ಷೇತ್ರಗಳು ಭಾರತದುದ್ದಗಲಕ್ಕೂ ಇವೆ. ಹಿಮಾಚಲ ಪ್ರದೇಶದಲ್ಲಿಯೂ ಎಲ್ಲಮ್ಮನ ಕ್ಷೇತ್ರವಿದೆ. ಈಕೆಯ ಹೆಸರಿನಲ್ಲಿ ಅಲ್ಲೊಂದು ಸರೋವರವಿದ್ದು ಆಕೆ ಅಲ್ಲಿ ಜಲ ಸ್ವರೂಪಿಣೆಯಾದುದು ತಿಳಿದುಬರುತ್ತದೆ. ಮಹಾರಾಷ್ಟ್ರದ ಮಾವೂರು ಗ್ರಾಮದಲ್ಲಿ ಅತ್ಯಂತ ಪ್ರಾಚೀನವಾದ ದೇವೀಪೀಠವೊಂದಿದ್ದು ಅದೂ ಕೂಡ ಎಲ್ಲವ್ವ ದೇವಿಯ ಕ್ಷೇತ್ರವಾಗಿದೆ. ಎಲ್ಲವ್ವ ಅಲ್ಲಿ ಸತಿ ಹೋದಳೆಂದು ಸ್ಥಳ ಪುರಾಣವೊಂದು ಹೇಳುತ್ತದೆ. ಎಲ್ಲವ್ವ ಅಥವಾ ರೇಣುಕೆ ಕಾಶ್ಮೀರದ ಅರಸನ ಮಗಳಾಗಿದ್ದಳೆಂದು ಕೆಲವು ಐತಿಹ್ಯಗಳು ಹೇಳುತ್ತವೆ. ಈ ಹೆಣ್ಣುದೈವಗಳೆಲ್ಲಾ ಮಾತೃಪ್ರಧಾನ ವ್ಯವಸ್ಥೆಯ ಶಾಕ್ತ ಸಂಪ್ರದಾಯದಿಂದ ಹುಟ್ಟಿದವುಗಳಾಗಿವೆ. ಆದಿಶಕ್ತಿಗೆ ಉಗ್ರ ರೂಪವೂ ಇದೆ, ಸೌಮ್ಯ ರೂಪವೂ ಇದೆ. ಹೀಗಾಗಿ ಈ ಶಕ್ತಿ ದೈವಗಳಲ್ಲಿ ಉಗ್ರ ರೂಪದ ದೈವಗಳಿವೆ, ಸೌಮ್ಯ ರೂಪದ ದೈವಗಳಿವೆ. ಕರ್ನಾಟಕದಲ್ಲಿ ಸವದತ್ತಿಯ ಎಲ್ಲವ್ವ, ಗುಡ್ಡಾಪುರ ದಾನವ್ವ, ಬಳ್ಳಾರಿ ದುರ್ಗವ್ವ, ಸಿರಸಂಗಿ ಕಾಳವ್ವ, ಶಿರಸಿ ಮಾರಿಕಾಂಬಿಕಾ, ಕೊಲ್ಲೂರು ಮೂಕಾಂಬಿಕಾ, ಮೈಸೂರ ಚಾಮುಂಡಿ ಇವೆಲ್ಲಾ ಪ್ರಮುಖ ಶಕ್ತಿದೇವತೆಗಳಾಗಿವೆ.
ಒಟ್ಟಾರೆಯಾಗಿ ಭಾರತದ ಶಕ್ತಿದೈವಗಳನ್ನು ನಾಲ್ಕು ಗುಂಪುಗಳಲ್ಲಿ ವಿಂಗಡಿಸಬಹುದಾಗಿದೆ. ಎಲ್ಲವ್ವನ ಪರಂಪರೆಯ ದೈವಗಳು, ಮಾರೆವ್ವನ ಪರಂಪರೆಯ ದೈವಗಳು, ಚಾಮುಂಡಿ ಪರಂಪರೆಯ ದೈವಗಳು ಮತ್ತು ಮಹಾಸತಿ ಪರಂಪರೆಯ ದೈವಗಳು. ಈ ನಾಲ್ಕು ಪರಂಪರೆ ಗಳಲ್ಲಿ ಶಕ್ತಿ ದೈವಗಳು ಹರಡಿಕೊಂಡಿವೆ.
ಕರ್ನಾಟಕದ ಸಂದರ್ಭವನ್ನು ತೆಗೆದುಕೊಂಡರೆ ಎಲ್ಲವ್ವನ ಮುಖ್ಯ ಕ್ಷೇತ್ರ ಸವದತ್ತಿ ಯಾಗಿದ್ದರೂ ಕೂಡ ರಾಜ್ಯದ ಅನೇಕ ಗ್ರಾಮಗಳಲ್ಲಿ ಎಲ್ಲವ್ವನ ಕ್ಷೇತ್ರಗಳಲ್ಲಿವೆ. ಅದೇ ರೀತಿ ಶಿರಸಿಮಾರೆವ್ವ ಅನೇಕ ಊರುಗಳಲ್ಲಿ ನೆಲೆಸಿದ್ದಾಳೆ. ಎಲ್ಲವ್ವನ ಒಂದು ರೂಪದಲ್ಲಿ ಅನೇಕ ರೂಪಗಳನ್ನು ಕಾಣುವ, ಮಾರೆವ್ವ ಒಬ್ಬಾಕೆಯ ಮುಖಾಂತರ ಅನೇಕ ಮಾರೆವ್ವಗಳನ್ನು ಸೃಷ್ಟಿಸಿಕೊಳ್ಳುವ ಶಕ್ತಿಯನ್ನು ಜನಪದರು ಪಡೆದಿದ್ದಾರೆ. ಭಾರತದ ಗ್ರಾಮಗಳಲ್ಲಿ ಸುತ್ತಾಡಿದಾಗ ಅನೇಕ ಹೆಣ್ಣು ದೈವಗಳು ಮಾರೆವ್ವನ ಇಲ್ಲವೆ ಎಲ್ಲವ್ವನ ಪರಂಪರೆಯ ಮುಂದುವರಿಕೆಯಾಗಿ ಕಾಣಿಸುತ್ತವೆ. ಒಬ್ಬ ಶಕ್ತಿದೇವತೆ ಜನಪದರಲ್ಲಿ ನೂರಾರು ರೂಪ ಪಡೆದು, ನೂರಾರು ಐತಿಹ್ಯಗಳನ್ನು ಸೃಷ್ಟಿಸಿಕೊಂಡು, ಆಯಾ ಸ್ಥಳದ ವಿಶಿಷ್ಟತೆಯನ್ನು ಮೈಗೂಡಿಸಿಕೊಂಡು ಗ್ರಾಮದೇವತೆಗಳಾಗಿ, ಪ್ರಾಂತದೇವತೆಗಳಾಗಿ, ನಾಡದೇವತೆಗಳಾಗಿ ಕಾಣಿಸಿಕೊಂಡಿವೆ. ಹೀಗೆ ಏಕರೂಪದಲ್ಲಿ ಅನಂತ ರೂಪಗಳನ್ನು ಪಡೆದುಕೊಳ್ಳುವ ಈ ವಿಶಿಷ್ಟ ಲಕ್ಷಣವನ್ನು ಜನಪದ ದೈವಗಳಲ್ಲಿ ಪ್ರಮುಖವಾಗಿ ನೋಡಬಹುದಾಗಿದೆ.
ಕರ್ನಾಟಕ ರಾಜ್ಯವೊಂದನ್ನೇ ತೆಗೆದುಕೊಂಡರೆ ನೂರಾರು ಹೆಸರಿನ ಹೆಣ್ಣು ದೈವಗಳು ಕಾಣಿಸಿಕೊಳ್ಳುತ್ತವೆ. ಕಬ್ಬಾಳದ ದುರಗಮ್ಮ, ಮಧಗಿರಿ ಮಾರಮ್ಮ, ಹಾಲ್ಕೋಟೆ ಮಾರಮ್ಮ, ಬೆಪ್ಪಳ್ಳಿ ಮಾರಮ್ಮ, ದಂಡಿನ ಮಾರಿ, ಉರಿಮಾರಿ, ಸೀಗುಮಾರಿ, ಉತ್ತನಳ್ಳಿ ಮಾರಿ, ಮೂಕಳ್ಳಿ ಮಾಮಾರಿ, ಬೆಂಕಿ ಮಾರಿ, ಅಗರ ದಿಂಡಿನಮಾರಿ, ಕುಂಟ್ಮಾರಿ, ಕೆಮ್ಮಾರಿ, ಕಿವುಡ್ಮಾರಿ, ಅರಕೇರಿ ಬಿಸಿಲುಮಾರಿ, ಉಳ್ಳೇನಳ್ಳಿ ಮಾರಿ, ಅಂಕಾಲಮ್ಮ, ಕ್ಯಾತಮ್ಮ, ಏಳುನಾಲಗೆ ದುರಗಿ, ದೇವಮ್ಮ, ಮದ್ದೂರಮ್ಮ, ಸಿದ್ಧಮ್ಮ, ಹಟ್ಟಿ ಲಕ್ಷಮ್ಮ, ಚೌಡಮ್ಮ, ಸೀಯಳ್ಳಿ ಕಾಳಮ್ಮ, ಹಾಸನಮ್ಮ, ಹುಂತುರಮ್ಮ, ಬಾಚಳ್ಳಿ ಅಮ್ಮ, ಬ್ಯಾಲಕಮ್ಮ, ಬಿಸಾಳಿಯಮ್ಮ, ಮುದ್ದಮ್ಮ, ಮಾಸ್ತಮ್ಮ, ಹಟ್ಟಿಕಲ್ಲಮ್ಮ, ಹೊಂಬಾಳಮ್ಮ, ಬಾಣಂತಮ್ಮ, ಚಿಕ್ಕಮ್ಮ, ದೊಡ್ಡಮ್ಮ, ಕಿಕ್ಕೇರಮ್ಮ, ಗಂಗಮ್ಮ, ಹೊನ್ನಾಲದಮ್ಮ, ದೇವೀರಮ್ಮ, ಬೆಟ್ಟದ ಚಿಕ್ಕಮ್ಮ, ಮಹದೇವಮ್ಮ, ಮೊಗನಮ್ಮ, ಮುತ್ತಮ್ಮ, ಮಾಯಮ್ಮ, ಹುಚ್ಚಮ್ಮ, ಮಸಣಮ್ಮ, ಕೆಂಚಮ್ಮ, ಮಂಚಮ್ಮ, ಅಲಕಮ್ಮ, ಮರುಗಮ್ಮ, ರಾಕಾಸಮ್ಮ, ಕಗ್ಗಲಿಯಮ್ಮ, ಲಕ್ಕಮ್ಮ, ಚಿಕುದೇವಿ, ಮೂಗೂರು ತಿಬ್ಬಾದೇವಿ, ಕಲ್ಲೂರ ಮಲ್ಲುಗದೇವಿ, ಮುಡಗುಂಡದ ಮುಳ್ಳಾಚಿ, ಹುಚ್ಚನಳ್ಳಿ ಉರಿಕಾತಿ, ಬನ್ನೂರ ಹ್ಯಾಮದ್ರಿ, ಉತ್ತನಳ್ಳಿ ಉರುಕಾತಿ, ಗೊಂಡನಳ್ಳಿ ಗೊತ್ತುಗಾಕಿ, ಕೊಡಗಿನ ಮಮ್ಮಾಯಿ, ಪಿರಿಯಾಪಟ್ಟಣದ ಬರಿಮಸಣೆ, ದೂರದ ದುಬ್ಲಮ್ಮ, ಬಂಡಿ ಮಾಕಾಳಿ, ಏಕನಾಥೇಶ್ವರಿ, ಅಣ್ಮಮ್ಮ, ಕಬ್ಬಾಳಮ್ಮ, ಉಡಸಲಮ್ಮ, ಪಟ್ಟಲದಮ್ಮ, ಕಾಳಗಟ್ಟಮ್ಮ, ಕುದುರಮ್ಮ, ಹುಲಿಕೇರಮ್ಮ, ಮುಳುಕಟ್ಟಮ್ಮ, ಸುಗುಜಾಲಮ್ಮ, ದಂಡಮ್ಮ, ಪ್ಲೇಗಮ್ಮ, ಸೀತಾಳಮ್ಮ, ಕೋಲಾರಮ್ಮ, ಸಪ್ಲಮ್ಮ, ಕರಗಮ್ಮ, ಚೇಳೂರಮ್ಮ, ನಾಣ್ಚಾರಮ್ಮ, ಉಜ್ಜನಿ ಚೌಡಮ್ಮ, ಹುಲಿಯೂರಮ್ಮ, ಬಂಡಳ್ಳಮ್ಮ, ಚಿನ್ನಾಗರದಮ್ಮ, ಸಿಡುಬಿನಮ್ಮ, ಹಳೇಮಾರಮ್ಮ, ಆಲದ ಮರದಮ್ಮ, ಸತ್ಯಮ್ಮ, ಗಿಡದಮ್ಮ, ಹುತ್ತಮ್ಮ, ಕೆರೆಚೌಡಮ್ಮ, ತಿಪ್ಪಗಟ್ಟಮ್ಮ, ಗಂಗಿಮಾಳಮ್ಮ, ಕಂಬದಮ್ಮ, ಬಿಸಲಮ್ಮ, ಬರಗೇರಮ್ಮ, ಬೆಸ್ತರಗಂಗಮ್ಮ, ಬುಕ್ಕಮ್ಮ ಚೌಡೇಶ್ವರಿ, ಚಾಮುಂಡಿ, ಕೊಲ್ಲೂರ ಮುಕಾಂಬಿಕೆ – ಇವೆಲ್ಲಾ ದಕ್ಷಿಣ ಕರ್ನಾಟಕದ ಹೆಣ್ಣು ದೈವಗಳಾಗಿವೆ.
ಸವದತ್ತಿ ಎಲ್ಲವ್ವ, ದ್ಯಾಮವ್ವ, ದುರಗವ್ವ, ಹುಲಿಗೆವ್ವ, ಸತ್ಯವ್ವ, ಕರಿಯವ್ವ, ಶಬಣವ್ವ, ಮಲ್ಲವ್ವ, ಸೆಟಿಗೆವ್ವ, ಲಕುಮವ್ವ, ಕುಮುದವ್ವ, ಕಾಳವ್ವ, ತಿಪ್ಪವ್ವ, ಕಲ್ಲವ್ವ, ಚಿನ್ನಮ್ಮ, ಹೊನ್ನಮ್ಮ, ಹಲಗೇರಮ್ಮ, ಕಬ್ಬಾಳಮ್ಮ, ಉಳ್ಳುಮರದಮ್ಮ, ಬೇವಿನಮರದಮ್ಮ, ಮಾರೆಮ್ಮೆ, ಮೂಕಮ್ಮ, ತುಳಜಮ್ಮ, ಚಿಂಚನಸೂರ ಮಾಪುರ ತಾಯಿ, ಮಾತಂಗಿ, ಚೌಡಿ, ಭದ್ರಕಾಳಿ, ಬಾದಾಮಿ ಬನಶಂಕರಿ, ಈ ಮುಂತಾದ ಹೆಣ್ಣು ದೈವಗಳು ಉತ್ತರ ಕರ್ನಾಟಕ ಪ್ರದೇಶದಲ್ಲಿ ಪೂಜೆಗೊಳ್ಳುತ್ತವೆ.
ಕಾಳಮ್ಮ, ತೊಳಸಮ್ಮ, ಸೂರ್ಯಮ್ಮ, ನೀಲಮ್ಮ, ಸಿರುಸೇಲಮ್ಮ, ಜಕ್ಕವ್ವ, ಮಾರಿಕಾಂಬ, ಪಿಲಿಚೌಂಡಿ ಧೂಮಾವತಿ, ಚೌಂಡಿ, ರಕ್ತೇಶ್ವರಿ, ಸಿರಿ ಈ ಮುಂತಾದ ಹೆಣ್ಣು ದೈವಗಳು ಕರಾವಳಿ ಪ್ರದೇಶದಲ್ಲಿ ಪ್ರಚಲಿತದಲ್ಲಿದ್ದರೆ; ಪಾಕತ್ತಮ್ಮ, ಪೂವದಮ್ಮ, ಕಾವೇರಮ್ಮ, ದಬ್ಬಚ್ಚವ್ವೆ, ಭದ್ರಕಾಳಿ ಈ ಮೊದಲಾದ ಹೆಣ್ಣು ದೈವಗಳು ಕೊಡಗು ಜಿಲ್ಲೆಯಲ್ಲಿ ನೆಲೆಸಿವೆ.
ಹೆಣ್ಣು ದೈವಗಳೇ ಪ್ರಧಾನವಾಗಿರುವ ಜಾನಪದರ ಬದುಕಿನಲ್ಲಿ ಗಂಡುದೈವಗಳ ಅಸ್ತಿತ್ವವೂ ಅಲ್ಲಲ್ಲಿ ಇರುವುದನ್ನು ಕಾಣಬಹುದಾಗಿದೆ. ದಕ್ಷಿಣ ಕರ್ನಾಟಕದ ಕಡೆ ಮಾದೇಶ್ವರ, ಭೈರವೇಶ್ವರ, ಮತ್ತಿಕಾಳೇಶ್ವರ, ಮುನೇಶ್ವರ, ಕೊಟ್ರೇಶ್ವರ, ಭೀಮೇಶ್ವರ, ನಂಜುಂಡೇಶ್ವರ, ಸಿದ್ಧೇಶ್ವರ, ಹಿಡಂಬೇಶ್ವರ, ಧವಳೇಶ್ವರ, ಚೋಳೇಶ್ವರ, ಪಾತಾಳೇಶ್ವರ, ಕೆಂಚೇಶ್ವರ, ಬಾಳಿಕಾಯಿ ಈಶ್ವರ, ಜುಂಜಪ್ಪ, ಬೀರಪ್ಪ, ಮುತ್ತಪ್ಪ, ತಿಮ್ಮಪ್ಪ, ನಿಂಗಯ್ಯ, ಜೋಗಪ್ಪ, ಆಂಜನೇಯ, ಬಿಳಿಗಿರಿರಂಗ, ಬಿಸಲಪ್ಪ, ಭೈರವ, ಮಂಟೇಸ್ವಾಮಿ, ಬ್ಯಾಟರಾಯ ಸ್ವಾಮಿ, ಯುಗ್ಗಪ್ಪಸ್ವಾಮಿ ಈ ಮೊದಲಾದ ಗಂಡು ದೈವಗಳು ಪ್ರಚಲಿತದಲ್ಲಿವೆ. ಉತ್ತರ ಕರ್ನಾಟಕದಲ್ಲಿ ಮೈಲಾರಲಿಂಗ, ಜೋಕುಮಾರ, ಭರಮಪ್ಪ, ಬೂದಲಪ್ಪ, ಬಟ್ಟಪ್ಪ, ಚಿಕ್ಕಪ್ಪ, ಕಂಬದಪ್ಪ, ಪಲ್ಲೆಪ್ಪ, ಈರಭದ್ರ, ಸಿದ್ಧರಾಮ, ಬಸವಣ್ಣ, ಉಳವಿಬಸವಣ್ಣ, ಶರಣಬಸವಣ್ಣ, ಹಮಿಗೆಜ್ಜ, ಗವಿಸಿದ್ಧಪ್ಪಜ್ಜ, ಗುಡ್ಡದಮಲ್ಲ, ಗುದ್ನೆಪ್ಪ, ಅಳೆಪ್ಪ, ಕೂಲಳ್ಳಿ ಬಸಣ್ಣ, ಕೊಟ್ರಬಸಣ್ಣ, ಹನುಮಂತ, ಮಾಳೇಶ್ವರ, ನಗರೇಶ್ವರ ಈ ಮುಂತಾದ ಗಂಡು ದೈವಗಳು ಕಾಣಿಸಿಕೊಳ್ಳುತ್ತವೆ.
ಕರಾವಳಿ ಪ್ರದೇಶದಲ್ಲಿ ಪಂಜುರ್ಲಿ, ಜಟ್ಟಿಂಗ, ಮಾಳಿಂಗರಾಯ, ಭರಮದೇವರು, ಅಣ್ಣಪ್ಪ, ಗುತ್ತು, ಬಂಟಂ, ನಾರಳತ್ತಾಯ, ಬೊಬ್ಬರ್ಯ, ನೀಚ, ಕುಕ್ಕಿನಂತಾನು, ತನಿಮಾನಿಗ, ಉಳ್ಳಾಲಿ,  ಮಗಂದ್ರಾಯ, ಜುಮಾದಿ, ಕೊಡಮಂತಾಯ, ಕಲ್ಕುಡ, ಕಲ್ಲುರ್ಟಿ, ಚಟ್‌ಗ, ಜಾರಂದ್ರಾಯ, ಬಬ್ಬು ಈ ಮೊದಲಾದ ಗಂಡು ದೈವಗಳಿದ್ದರೆ, ಕೊಡಗು ಜಿಲ್ಲೆಯಲ್ಲಿ ಇಗ್ಗುತ್ತಪ್ಪ, ಅನ್ಯುಪ್ಪ, ಮುತ್ತಪ್ಪ, ಪಾತಾಳಮೂರ್ತಿ, ಮಂದಣಮೂರ್ತಿ, ಕುಟ್ಲಿಪಾತ ಹೆಸರಿನ ಗಂಡು ದೈವಗಳಿವೆ.
ಸಾವಿರಾರು ಸಂಖ್ಯೆಯಲ್ಲಿರುವ ಈ ಜನಪದ ದೈವಗಳಿಗೆ ಪ್ರಾದೇಶಿಕ ವಿಶಿಷ್ಟತೆಯ ಗುಣಲಕ್ಷಣಗಳಿವೆ. ಅವುಗಳಲ್ಲಿ ಕೆಲವು ಪ್ರಮುಖ ಲಕ್ಷಣಗಳ ಬಗೆಗೆ ಇಲ್ಲಿ ಚರ್ಚಿಸಲಾಗಿದೆ. ಈ ದೈವಗಳ ಲಕ್ಷಣಗಳನ್ನು ಎರಡು ರೀತಿಯಿಂದ ಗಮನಿಸಬಹುದಾಗಿದೆ. ಒಂದು ಅವುಗಳ ಐತಿಹ್ಯ – ಆಚರಣೆಗಳ ಮೂಲಕ ಈ ದೈವಗಳ ವಿಶಿಷ್ಟ ಲಕ್ಷಣಗಳನ್ನು ಕಂಡುಕೊಳ್ಳ ಬಹುದಾದರೆ, ಮತ್ತೊಂದು ಜನಪದರ ಸೃಜನಶೀಲ ರಚನೆಗಳಲ್ಲಿ ಅಂದರೆ ಜನಪದ ಕಾವ್ಯದಲ್ಲಿ ಈ ಲಕ್ಷಣಗಳನ್ನು ಕಾಣಬಹುದಾಗಿದೆ.
ಜನಪದ ದೈವಗಳ ವಿಶಿಷ್ಟ ಲಕ್ಷಣಗಳನ್ನು ಈ ಅಂಶಗಳ ಮೂಲಕ ಕಂಡುಕೊಳ್ಳ ಬಹುದಾಗಿದೆ. ಜನಪದ ದೈವಗಳ ವಾಸಸ್ಥಾನ, ಅವುಗಳ ಸ್ವರೂಪ, ವೇಷಭೂಷಣ, ವಾಹನ-ವಾದ್ಯ-ಲಾಂಛನ, ಪಾನೀಯ-ಆಹಾರ-ಪೂಜೆ-ಜಾತ್ರೆ-ಬಲಿ, ಆಚರಣೆಗಳು, ಫಲಾಫಲ, ಸಂಬಂಧಗಳು, ಸಾಂಸ್ಕೃತಿಕ ಸಂಘರ್ಷ, ಸಮನ್ವಯತೆ ಈ ಅಂಶಗಳನ್ನು ಸೂಕ್ಷ್ಮವಾಗಿ ಬಿಚ್ಚುತ್ತಾ ಹೋದರೆ ಜನಪದ ದೈವಗಳ ವಿಶಿಷ್ಟ ಲಕ್ಷಣಗಳು ಸ್ಪಷ್ಟವಾಗುತ್ತಾ ಹೋಗುತ್ತವೆ. ಈ ಜನಪದ ದೈವಗಳ ಆಚರಣೆಗಳೊಂದಿಗೆ ಶಿಷ್ಟದೈವಗಳ ಆಚರಣೆಗಳನ್ನು ಮುಂದಿಟ್ಟು ಕೊಂಡು ತೌಲನಿಕವಾಗಿ ನೋಡಿದರೆ ಕುತೂಹಲಕಾರಿ ಸಂಗತಿಗಳು ಬೆಳಕಿಗೆ ಬರುತ್ತವೆ. ಇಲ್ಲಿ ಜನಪದ ದೈವಗಳ ವಿಶಿಷ್ಟ ಲಕ್ಷಣಗಳನ್ನು ಮಾತ್ರ ಗುರುತಿಸಲು ಪ್ರಯತ್ನಿಸಲಾಗಿದೆ.
ಜನಪದ ಹೆಣ್ಣು ದೈವಗಳು – ಗಂಡು ದೈವಗಳ ಆಚರಣೆ-ಆರಾಧನೆಯ ಪ್ರಸಂಗಗಳು ಬೇರೆ-ಬೇರೆಯಾಗಿಯೇ ಇರುವುದರಿಂದ ಇಲ್ಲಿ ಈ ಎರಡೂ ದೈವಗಳ ವಿಶಿಷ್ಟ ಲಕ್ಷಣಗಳನ್ನು ಪ್ರತ್ಯೇಕವಾಗಿಯೇ ಕೊಡಲಾಗಿದೆ. ಕೊನೆಯಲ್ಲಿ ಇವೆರಡೂ ವರ್ಗದ ದೈವಗಳಲ್ಲಿರಬಹುದಾದ ಸಂಬಂಧಗಳನ್ನು ಕುರಿತಂತೆ ವಿಶ್ಲೇಷಿಸಲಾಗಿದೆ. ಇಂತಹ ಒಂದು ಚರ್ಚೆಯ ಮೂಲಕ ಜಾನಪದ ಸಂಸ್ಕೃತಿಯ ಪರಂಪರೆಯನ್ನು ಗುರುತಿಸಿಕೊಳ್ಳಬಹುದಾಗಿದೆ.
೨ ಹೆಣ್ಣು ದೈವಗಳ ಲಕ್ಷಣಗಳು
ಜನಪದ ಹೆಣ್ಣು ದೈವಗಳ ಲಕ್ಷಣಗಳು ತುಂಬಾ ವಿಶಿಷ್ಟವಾಗಿವೆ. ಶಿಷ್ಟ ದೈವಗಳಿಗಿಂತ ಜನಪದ ದೈವಗಳು ಜನಸಾಮಾನ್ಯರ ಬದುಕಿಗೆ ಹತ್ತಿರವಾಗಿವೆ. ಜನಪದ ದೈವಗಳ ವಿಶಿಷ್ಟ ಲಕ್ಷಣಗಳನ್ನು ಗುರುತಿಸುವುದೆಂದರೆ ಜನಪದರ ಬದುಕಿನ ವಿಶಿಷ್ಟ ಲಕ್ಷಣಗಳನ್ನು ಗುರುತಿಸಿದಂತೇ ಆಗುತ್ತದೆ. ಜನಪದರಿಂದಲೇ ಈ ದೈವಗಳು ಸೃಷ್ಟಿಯಾಗಿರುವುದರಿಂದ ಅವರ ಪ್ರಭಾವ ಈ ದೈವಗಳ ಮೇಲೆ ದಟ್ಟವಾಗಿರುವುದನ್ನು ಕಾಣಬಹುದಾಗಿದೆ.
ಪ್ರಾರಂಭದಲ್ಲಿ ಈ ಜನಪದ ಹೆಣ್ಣುದೈವಗಳಿಗೆ ಗುಡಿಗಳೇ ಇರಲಿಲ್ಲ. ನೆರಳು ನೀಡುವ ಬೇವಿನಮರ, ಆಲದಮರ ಅಥವಾ ಯಾವುದೇ ಮರಗಳ ಗುಂಪಿನಲ್ಲಿ ಒಂದು ಕಲ್ಲು ಗುಂಡನ್ನೊ, ಮೂರು ಕಲ್ಲು ಗುಂಡುಗಳನ್ನೋ ಇಟ್ಟು ದೇವತೆಯೆಂದು ಪೂಜಿಸಲು ಪ್ರಾರಂಭಿಸಿದರು. ಕೆಲವು ಕಡೆ ಬಯಲಲ್ಲಿರುವ ಕಲ್ಲು ಬಂಡೆಯೇ ದೇವತೆಯಾಯಿತು. ಇನ್ನು ಕೆಲವು ಕಡೆ ನೆಲದಲ್ಲಿ ತ್ರಿಶೂಲವನ್ನಿಟ್ಟು ಇಲ್ಲವೆ ಒಂದು ಈಟಿಯನ್ನಿಟ್ಟು ಅದನ್ನೇ ದೇವತೆಯೆಂದು ತಿಳಿದು ನಡೆದದ್ದುಂಟು. ನಂತರದ ದಿನಗಳಲ್ಲಿ ಅಲ್ಲಲ್ಲಿ ಈ ಹೆಣ್ಣು ದೈವಗಳಿಗೂ ಗುಡಿಗಳು ನಿರ್ಮಾಣಗೊಂಡವು. ಆದರೆ ಈ ಗುಡಿಗಳು ಶಿಷ್ಟ ದೈವಗಳ ಗುಡಿಗಳಂತೆ ವೈಭವದಿಂದ ಕೂಡಿರದೆ ಬಹಳ ಸೀದಾಸಾದಾ ಇರುತ್ತವೆ. ಗರ್ಭಗುಡಿ, ಪ್ರಾಕಾರ, ಪೌಳಿ, ಈ ಮುಂತಾದ ಅನುಕೂಲತೆಗಳು ಜನಪದ ದೈವಗಳಿಗಿರುವುದು ಕಡಿಮೆ. ಗ್ರಾಮದೈವಗಳಂತೂ ಈಗಲೂ ಬಯಲಲ್ಲಿವೆ, ಈ ಪ್ರಾಂತ ದೈವಗಳು, ನಾಡ ದೈವಗಳಿಗೆ ಗುಡಿಗಳಿವೆ. ಅನೇಕ ಕಡೆ ಹುತ್ತ ಅಥವಾ ಮಣ್ಣಿನ ಗದ್ದುಗೆ ಅಥವಾ ನೆಲದಲ್ಲಿಯೇ ಎದ್ದ ದುಂಡುಗಲ್ಲು ಇವೇ ದೇವತೆಗಳಾಗಿವೆ.
“ಮರ ದೈವ ಮಡಿಕೆ ದೈವ ಕಲ್ಲು ದೈವ ಮಣ್ಣು ದೈವ…..” ಎನ್ನುವ ಬಸವಣ್ಣನ ವಚನದಲ್ಲಿ ಈ ಜನಪದ ದೈವಗಳ ಸ್ವರೂಪ ಸ್ಪಷ್ಟವಾಗಿವೆ ಮೂಡಿದೆ. ಅನೇಕ ಗ್ರಾಮದೇವತೆ ಗಳು ಊರಿನ ಗಡಿ ರಕ್ಷಣೆಯ ಜವಾಬ್ದಾರಿ ಹೊತ್ತು ಊರ ಹೊರಗೇ ನೆಲೆಸಿರುತ್ತವೆ. ಇಂತಹ ದೇವತೆಗಳಿಗೆ ರಕ್ಷಣಾ ದೇವತೆಗಳೆಂದು ಕರೆಯುತ್ತಾರೆ. ಶಿಷ್ಟ ದೇವತೆಗಳಂತೆ ಸುಂದರವಾದ ಶಿಲ್ಪ ಸೌಂದರ್ಯವಾಗಲಿ, ವೈಭವೀಕರಣವಾಗಲಿ ಜನಪದ ದೈವಗಳಿಗಿಲ್ಲ ವೆಂಬುದನ್ನು ಗಮನಿಸಬಹುದಾಗಿದೆ.
ಅನೇಕ ಹೆಣ್ಣು ದೈವಗಳಿಗೆ ದಿನನಿತ್ಯ ಸ್ನಾನ-ಪೂಜೆಗಳೇ ಇರುವುದಿಲ್ಲ. ಬಹಳಷ್ಟು ದೈವಗಳಿಗೆ ಪೂಜಾರಿಗಳಿರುವುದಿಲ್ಲ. ಹೆಣ್ಣು ದೈವಗಳಿಗೆ ಸ್ತ್ರೀರೂಪದ ಆಕೃತಿಯಿರ ಬೇಕೆಂದೇನೂ ಇಲ್ಲ. ಒಂದು ಕಲ್ಲು ಗುಂಡಿಗೆ ಹಸಿರು ಸೀರೆ ಸುತ್ತಿದರಾಯಿತು, ಒಂದು ಹೆಣ್ಣು ದೈವ ಸಿದ್ಧವಾಗುತ್ತದೆ. ಇಂತಹ ಗುಡಿಗಳನ್ನು ಸೂಚಿಸುವುದಕ್ಕಾಗಿ ಎದುರಿಗಿರುವ ಮರದ ಮೇಲೆ ಕೆಂಪು ಅಥವಾ ಕೇಸರಿ ಬಣ್ಣದ ಧ್ವಜಗಳನ್ನು, ಪತಾಕೆಗಳನ್ನು ಕಟ್ಟಿರುತ್ತಾರೆ. ಅನೇಕ ಹೆಣ್ಣುದೈವಗಳು ಮುಂಡವಿಲ್ಲದೆ ಬರೀ ರುಂಡದ ಮೂಲಕವೇ ಪೂಜೆಗೊಳ್ಳುತ್ತವೆ. ಜಮದಗ್ನಿಯ ಅಪ್ಪಣೆಯಂತೆ ಪರುಶರಾಮ ಎಲ್ಲಮನ ರುಂಡವನ್ನು ಹಾರಿಸಿದ ಕತೆ ಜನಜನಿತವಾಗಿದೆ. ಆ ರುಂಡಗಳೇ ಗ್ರಾಮದೇವತೆಗಳಾಗಿ ಇಂದಿಗೂ ಪೂಜೆಗೊಳ್ಳುತ್ತಿವೆಯೆಂಬ ಪ್ರತೀತಿ ಇದೆ.
ಈ ಜನಪದ ದೈವಗಳ ವಾಸಸ್ಥಾನ ತುಂಬಾ ಸರಳವಾದುದೆಂಬ ಮಾತಂತೂ ಸತ್ಯ. ಶಿಷ್ಟ ದೈವಗಳಂತೆ ಇವು ಏರ್‌ಕಂಡೀಷನ್ ದೇವಾಲಯಗಳಲ್ಲಿರದೆ, ಸಾಮಾನ್ಯ ಜನ ವಾಸಿಸುವ ಹಾಗೆ ಹರಕು, ಮುರುಕು ಗುಡಿಗಳಲ್ಲಿ ವಾಸ ಮಾಡುತ್ತವೆ. ಜನಪದ ದೈವಗಳಲ್ಲಿ ವ್ಯಕ್ತಿ ದೈವಗಳೂ ಸೇರಿಕೊಂಡಿವೆ. ಸತಿ ಹೋದವರು, ತ್ಯಾಗ-ಬಲಿದಾನ ಮಾಡಿದವರು ಪೂಜ್ಯರಾಗಿ ನಮ್ಮ ಜನಪದರಿಗೆ ಕಂಡಿದ್ದಾರೆ. ಅಂತವರನ್ನೂ ಅವರು ದೈವಗಳೆಂದೇ ಪರಿಗಣಿಸಿ ಪೂಜಿಸುತ್ತಾರೆ. ಇಂತಹ ಮಾಸ್ತ್ಯಮ್ಮಗಳು ಊರ ಹೊರಗೆ ನೆಟ್ಟಿರುವ ಒಂದು ಕಲ್ಲಿನಲ್ಲಿ ಆಕೃತಿ ಪಡೆದು ಆಗಾಗ್ಗೆ ಪೂಜೆಗೊಳಪಡುತ್ತವೆ. ಮಾಸ್ತ್ಯಮ್ಮಗಳಿಗೆ ಗುಡಿಗಳಿರುವುದಿಲ್ಲ.
ಕೆಲವು ಹೆಣ್ಣು ದೈವಗಳಿಗೆ ಪೂಜಾರಿಗಳುಂಟು. ಆದರೆ ಇವರೆಲ್ಲಾ ಕೆಳವರ್ಗದಿಂದ ದುಡಿವ ವರ್ಗದಿಂದ ಬಂದವರೇ ಆಗಿರುತ್ತಾರೆ. ಜನಪದ ದೈವಗಳಿಗೆ ಬ್ರಾಹ್ಮಣೇತರರೇ ಪೂಜಾರಿಗಳಾಗಿರುತ್ತಾರೆ. ಈ ಪೂಜಾರಿಗೆ ಗುಡ್ಡ, ತಮ್ಮಡಿ ಎಂದು ಕರೆಯುತ್ತಾರೆ. ಗ್ರಾಮದೇವತೆಯ ಹೆಸರಿನಲ್ಲಿ ಬಿಡುವ ಹೋರಿಕರಕ್ಕೆ ಬಸವನೆಂದು ಕರೆದರೆ, ಕೋಷಕ್ಕೆ ದೇವರಕ್ವಾಣಯೆಂದು ಕರೆಯುತ್ತಾರೆ. ಅಮ್ಮನ ಜಾತ್ರೆಯಲ್ಲಿ ಗುಡಿಯನ್ನು ಸಿಂಗರಿಸಿ ತೋರಣ ಕಟ್ಟುತ್ತಾರೆ. ಜನಪದರು ತಮ್ಮ ಕಾವ್ಯದಲ್ಲಿ ಅಮ್ಮನ ಗುಡಿಯನ್ನು, ಆಕೆಯ ವಾಸಸ್ಥಾನವನ್ನು ವರ್ಣನಾತ್ಮಕವಾಗಿ ವಿಶ್ಲೇಷಿಸಿದ್ದಾರೆ.
“ಗಚ್ಚೀನ ಗುಡಿಯಾಕಿ ಗಜನ ಮಂಟಪದಾಕಿ –
ಇದ್ದವರ ಮಗಳ ಏಸಾದನಂತೆ | ಜಗದಂಬಾ”
“ಅಲ್ಲ್ಯಾಳ ಇಲ್ಲ್ಯಾಳ ಎಲ್ಲ್ಯಾಳ ಎಲ್ಲಮ್ಮ
ಕಲ್ಲ ಗುಡ್ಡದಲ್ಲಿ ಬೆರುದಾಳೆ ಬೆರುದಾಳೆ”
“ನಿನ್ನ ಸುತ್ತಮುತ್ತ ಏಳುಕೊಳ್ಳಮಾದೇವಿ
ನಿನ್ನ ನಟ್ಟ ನಡುವೆ ಗಚ್ಚಿನ ಗುಡಿಯೆ ಮಾದೇವಿ
ನಿನ್ನ ಗುಡಿಯು ಮ್ಯಾಲ ಬಂಗಾರಕಳಸ ಮಾದೇವಿ”
“ಏಳು ಕೊಳದಾಗ ಬಂದ ನೆನೆದಾಳೊ ರೇಣುಕಾ ಜಗದಂಬ
ನಾಕು ಮೂಲಿ ಮ್ಯಾಲಗಂಭ ಮ್ಯಾಲಕೆ ಸಿಡಿಗಂಭ”
“ಮುತ್ತಿನ ಮೂಗುತಿ ನಕ್ಕರೆ ಸುಲಿಹಲ್ಲ
ಅಕ್ಕ ನೀನ್ಯಾರ ಮಗಳವ್ವ – ಹಗರಟಗಿ
ಗಚ್ಚಿನ ಗುಡಿಯs ದ್ಯಾಮವ್ವ ||”
“ಎಲ್ಲಾ ದೇವರಿಗೂ ನೆಲ್ಲುಲ್ಲ ಮಾಳಿಗೆ
ನಮ್ಮಪ್ಪಾನ ಮನೆಯಾ ಕುಲತಾಯಿ | ಚೌಡಮ್ಮಗೆ
ಜಂತೀವುಲ್ಲಿನ ಅರಮನೆ || ”
“ಹಳ್ಳಿಮನೆಯೊಳೆ ಬೆಳ್ಳಿಯ ಮಕದೋಳೆ
ಹನ್ನೆರಡಂಕಣ ಗುಡಿಯೋಳೆ ಚೌಡಮ್ಮ
ಬಟ್ಟು ಹೊಳೆದಾವು ಬಿಸಲಿಗೆ ||”
ಜನಪದ ಗರತಿಯ ಈ ಹಾಡುಗಳಲ್ಲಿ ದೇವಿಯ ಜಂತೀಹುಲ್ಲಿನ ಗುಡಿಯೇ ಅರಮನೆ ಯಾಗಿ ಕಂಡಿದೆ. ಇದ್ದುದರಲ್ಲಿಯೇ ಸೌಂದರ್ಯವನ್ನು ಕಂಡುಕೊಳ್ಳುವುದು ಜನಪದರ ಗುಣ. ಇಲ್ಲಿಯ ಗರತಿ ಹನ್ನೆರಡಂಕಣದ ಗುಡಿಯಲ್ಲಿಯೇ ಸಕಲ್ವೆಶ್ವರ್ಯವನ್ನು ಕಂಡಿದ್ದಾಳೆ. ಗಚ್ಚಿನ ಗುಡಿಯಲ್ಲಿ, ಕಲ್ಲುಗುಡ್ಡದಲ್ಲಿ ವಾಸಿಸುತ್ತಿರುವ ದೇವಿಯ ನೆಲೆಯನ್ನು ಇಲ್ಲಿ ಜನಪದ ಗರತಿ ಕಾವ್ಯಮಯವಾಗಿ ಕಟ್ಟಿಕೊಟ್ಟಿದ್ದಾಳೆ. ದೇವಿಯ ವಾಸಸ್ಥಾನದ ವಿವಿಧ ಬಗೆಗಳನ್ನು ಜನಪದರು ತಮ್ಮ ಸೃಜನಶೀಲ ಹಾಡುಗಳಲ್ಲಿ ಕಂಡುಕೊಂಡಿದ್ದಾರೆ. ನಾಕು ಮೂಲಿಯ ಮ್ಯಾಲಗಂಭ, ಗುಡಿಯ ಕಳಸ ಇವುಗಳನ್ನೂ ಬಿಡದೆ ಚಿತ್ರಿಸಿದ್ದಾರೆ. ದೇವಿ ಮರದವ್ವನಾಗಿ - ಗಿಡದವ್ವನಾಗಿ – ಬನದವ್ವನಾಗಿ ವಾಸಿಸುವ ಪರಿಯನ್ನು ಈ ಕೆಳಗಿನ ನುಡಿಗಳಲ್ಲಿ ಕಾಣಬಹುದಾಗಿದೆ.
“ಸೌದತ್ತಿ ದಾರ್ಯಾಗ ಸಾಲು ಟೆಂಗಿನಮರ
ಒಂಭೈನೂರ ಎಳಮಾವಿನ ಸರ | ರಂಭಿ
ನಡದಾಳ ಎಲ್ಲವ್ವ ||”
“ಎಲ್ಲಾ ದೇವರ ಗುಡಿ ಕಲ್ಲಲಿ ಕಟ್ಟಿ
ಬಲ್ಲಿದ ಎಲ್ಲವ್ವನ ಹೊಸಗುಡಿ | ಗಗ್ಗರಗಟ್ಟಿ
ಮಲ್ಲಿಗೆ ಹೂವಿನಲಿ ಮುಗಿದಾವು ||”
“ನಾಲ್ವಾರದ ದಾರೀಗಿ ಸಾಲ ಹುಣಚಿಯ ಗಿಡ
ಸಾರಿ ಹೊಂಟಾಳ ಮರಿಯಮ್ಮನ | ಗುಡಿಮುಂದ
ಲಗ್ಗಿ ಹೂಡ್ಯಾವ ಕುರಿಕ್ವಾಣ ||”
“ಊರೂ ಮುಂದೊಂದು ಎಳೆಯಾ ಬೇವಿನ ಮರ
ಹೋಗಿ ನಿಲ್ಲಾಕೆ ನೆರಳಿಲ್ಲಾ | ದೊಡ್ಡಮ್ಮ
ಈ ಬೇವಿನ ಮರವ ನಂಬ್ಕೋಳೆ ||”
“ಹೆಣ್ಣುಮಕ್ಕಳಲ್ಲಿ ಪುಣ್ಯವಂತೆ ಮಾಯವ್ವ
ಹಣ್ಣು ಹಲಸಿನ ಮರದಡೀಲಿ | ಕೂತಗೊಂಡು
ವಾಲುತಾಳೆ ತಾಯಿ ಜೋಲುತಾಳೆ ||”
“ಹತ್ತು ರೂಪಾಯಿ ಸೀರಿ  ಮುತ್ತೀನ ಉಡಿಯಕ್ಕಿ
ಹೊತ್ತೆಲ್ಲ ನಮಗ ಮುಳುಗ್ಯಾವ | ಮಾಪುರತಾಯಿ
ಹತ್ತು ಸಾವಿರದ ಗಿಡದಾಗ ||”
“ಗಂಗೆ ತಡೆಯಲ್ಲಿ ಯಾಕ್ನಿಂತೆ ಕಾಳಮ್ಮ
ಸೀತಾಳಗಾನ ಸುಳಿಗಾನ | ಕಾಳಮ್ಮ
ತೋಪೊಳ್ಳೆದೆಂದು ನೆಲೆಗೊಂಡೆ ||”
ಈ ತ್ರಿಪದಿಗಳಲ್ಲಿ ಜನಪದ ಗರತಿ ಹೆಣ್ಣು ದೈವಗಳನ್ನು ಹಸಿರಿನ ಐಸಿರಿಯಲ್ಲಿ ಕಂಡುಕೊಂಡಿದ್ದಾಳೆ. ಗಿಡ-ಮರ-ಬಳ್ಳಿ-ನೆಲ-ಜಲಗಳನ್ನೇ ದೈವಗಳೆಂದು ಆರಾಧಿಸುವ ಜನಪದ ಸಂಸ್ಕೃತಿ ತುಂಬಾ ವಿಶಿಷ್ಟವಾದುದು. ಟೆಂಗಿನ ಮರಗಳಲ್ಲಿ, ಮಾವಿನ ಮರಗಳಲ್ಲಿ, ಬನ್ನಿಯ ಮರಗಳಲ್ಲಿ, ಬೇವಿನ ಮರಗಳಲ್ಲಿ, ಹಲಸಿನ ಮರಗಳಲ್ಲಿ, ಹುಣಸಿಯ ಮರಗಳಲ್ಲಿ ದೇವಿಯ ವಾಸಸ್ಥಾನವನ್ನು ಗುರುತಿಸುವಲ್ಲಿ ಮಹತ್ವದ ಸಂಗತಿಯಡಗಿದೆ. ಫಲಗಳ ನಡುವಿದ್ದು ಫಲಗಳನ್ನು ಕೊಡುವುದರಿಂದಲೇ ಜನಪದ ದೈವಗಳು ಫಲದೇವತೆಗಳಾಗಿವೆ. ಗಂಗೆಯ ತಡೆಯಲ್ಲಿ, ತುಂಗೆಯ ಬದಿಯಲ್ಲಿ ನೆಲಸಿರುವ ಈ ದೈವಗಳು ಜಲದೇವತೆಗಳೂ ಆಗಿವೆ. ಪ್ರಕೃತಿಯೇ ವಿವಿಧ ರೂಪಗಳಲ್ಲಿ ಜನಪದ ದೈವವಾಗಿ ಕಂಡಿದ್ದಾಳೆ.
ಜನಪದ ಹೆಣ್ಣು ದೈವಗಳು ರೂಪ, ಸ್ವರೂಪದಲ್ಲಿ ತುಂಬಾ ವಿಶಿಷ್ಟವಾಗಿ ಕಾಣಿಸುತ್ತವೆ. ಗ್ರಾಮದೈವಗಳಿಗೆ ಮಣ್ಣು-ಮರ-ಕಲ್ಲುಗಳಿಂದ ಮಾಡಿದ ವಿಗ್ರಹಗಳಿರುತ್ತವೆ. ಎಲ್ಲಮ್ಮನ ಪರಂಪರೆಯ ದೈವಗಳು ಆಕರ್ಷಕವಾದ ಕಪ್ಪು ಮುಖವನ್ನು ಹೊಂದಿರುತ್ತವೆ. ನೀಳವಾದ ಮೂಗು, ಅಗಲವಾದ ಕಣ್ಣುಗಳಿಂದ ಕಂಗೊಳಿಸುತ್ತವೆ. ಮಾರೆಮ್ಮನ ಪರಂಪರೆಯ ದೈವಗಳು ಭಯಂಕರವಾಗಿದ್ದು ಕೆಂಪು ವರ್ಣದಿಂದ ಕೂಡಿಕೊಂಡಿದ್ದು ರಕ್ತವರ್ಣದ ಕಣ್ಣುಗಳಿಂದ ಭಯ ಹುಟ್ಟಿಸುತ್ತವೆ. ಕೋರೆಹಲ್ಲು, ಕೋರೆಮೀಸೆ ಮುಖ ಭಾಗದಲ್ಲಿರುತ್ತವೆ. ಚತುರ್ಭುಜ ಗಳಿಂದ ಕೂಡಿದ ಈ ದೇವತೆ ಒಂದು ಕೈಯಲ್ಲಿ ಕುಂಕುಮ, ಇನ್ನೊಂದರಲ್ಲಿ ಖಡ್ಗ, ಮತ್ತೊಂದರಲ್ಲಿ ಢಮರುಗ ಹಾಗೂ ನಾಲ್ಕನೇ ಕೈಯಲ್ಲಿ ತ್ರಿಶೂಲ ಹಿಡಿದು ವೀರಾಗ್ರಣಿಯಂತೆ ಕಾಣಿಸುತ್ತಾಳೆ. ಈಕೆಯ ತಲೆಯ ಮೇಲೆ ಕಿರೀಟವಿರುತ್ತದೆ. ಮಾಸ್ತೆಮ್ಮನ ಪರಂಪರೆಯ ದೈವಗಳ ಸ್ವರೂಪ ಸಾಮಾನ್ಯವಾಗಿ ಒಂದೇಯಾಗಿರುತ್ತದೆ. ಒಂದು ಕಲ್ಲಿನಲ್ಲಿ ಕೇವಲ ತೋಳು ಇದ್ದ ಶಿಲ್ಪವಿರಬಹುದು, ಆಕೆಯನ್ನು ಕೈಲಾಸಕ್ಕೆ ಕರೆದುಕೊಂಡು ಹೋಗುವ ಚಿತ್ರವಿರಬಹುದು ಇವೆಲ್ಲಾ ಮಾಸ್ತ್ಯಮ್ಮಗಳಾಗಿರುತ್ತವೆ. ಮಾಸ್ತ್ಯಮ್ಮಗಳು ಹೆಚ್ಚಾಗಿ ಊರ ಹೊರಗಿನ ಶಿಲೆಗಳಲ್ಲಿ ಶಿಲ್ಪಗಳ ರೂಪದಲ್ಲಿ ಪೂಜೆಗೊಳ್ಳುತ್ತವೆ.
ಎಲ್ಲಮ್ಮನ ಪರಂಪರೆಯ ಹಾಗೂ ಮಾರೆಮ್ಮನ ಪರಂಪರೆಯ ಎಲ್ಲ ಹೆಣ್ಣು ದೈವಗಳು ಅಗಲವಾದ ಕುಂಕುಮದ ಬೊಟ್ಟನ್ನು ಹಣೆಗಿಟ್ಟುಕೊಂಡು, ಕೈಗಳ ತುಂಬ ಬಳೆಗಳನ್ನು ಧರಿಸಿರುತ್ತವೆ. ಎಲ್ಲವ್ವ – ದ್ಯಾಮವ್ವ ಹಸಿರು ಬಳೆಗಳನ್ನು ಧರಿಸಿದ್ದರೆ, ಉಗ್ರ ದೈವಗಳಾದ ಮಾರೆಮ್ಮ – ಪ್ಲೇಗಮ್ಮ ದೈವಗಳು ಕೆಂಪು ಬಳೆಗಳನ್ನು ಧರಿಸಿರುತ್ತವೆ. ಸಾಮಾನ್ಯವಾಗಿ ಈ ಗ್ರಾಮದೇವತೆಗಳು ಊರಿನ ದಕ್ಷಿಣದ ಗಡಿಭಾಗದಲ್ಲಿ ಪೂರ್ವಾಭಿಮುಖವಾಗಿರುತ್ತವೆ. ಕೆಲವು ದೇವತೆಗಳು ಕುಳಿತಿರುತ್ತವೆ, ಕೆಲವು ದೇವತೆಗಳು ನಿಂತಿರುತ್ತವೆ. ಕೆಲವು ಕಡೆ ಎರಡು ಮೂರು ವಿಗ್ರಹಗಳು ಒಂದೇ ಕಡೆ ನೆಲೆನಿಂತು ಪೂಜೆಗೊಳ್ಳುತ್ತವೆ. ಹೀಗೆ ರೂಪದಲ್ಲಿ ವೈವಿಧ್ಯಮಯವಾಗಿರುವ ಈ ಹೆಣ್ಣು ದೈವಗಳನ್ನು ಕುರಿತಂತೆ ಜನಪದ ಗರತಿಯರು ತುಂಬ ವರ್ಣರಂಜಿತವಾಗಿ ಹಾಡುಕಟ್ಟಿ ಹಾಡಿದ್ದಾರೆ. ಅವುಗಳಲ್ಲಿ ಕೆಲವು ಹಾಡುಗಳನ್ನಿಲ್ಲಿ ಗಮನಿಸಬಹುದು.
“ಎಲ್ಲಾ ದೇವರ ಮುಂದೆ ಕಲ್ಲೀನ ವಲೆಗುಂಡ
ಹೊನ್ಯಾದ ಹುಲಿಗವ್ವ ಬಾಳಾದು | ನಿಜವಂತೆ
ಸಲ್ಲೇದ ಮೂರೇ ನಲೆಗುಂಡ ಹುಲಿಗವ್ವ”
“ನಡುವೊಂದು ಹಿಡಿಯಲ್ಲೆ ಜಡೆಯೊಂದು ಮಾರಲ್ಲೆ
ಗಡಿಯಾರದೆಣ್ಣೆ ಚೌಡಮ್ಮ | ಉಜ್ಜನಿಯ
ಗಡೀಗೆ ತನಿಯ ಎರದಾಳೆ”
“ಕೈಯ್ಯ ಕಂಕಣದೋಳೆ ಮನ್ಯು ಬಾಸಣದೋಳೆ
ವೈಯಾರಿ ಸಣ್ಣ ದನಿಯೋಳೆ | ಚೌಡಮ್ಮ
ಉಯ್ಯಲೆಯನಿಳಿದು ಬಂದ್ಹೋಗೆ”
“ಕೆಂಜೆಡೆಯನ್ನು ಬಿಟ್ಟು ಮುಂದಕ್ಕೆ ಸಾಗುತ
ಕೆಂಡದಂತೆ ಕಣ್ಣ ಕಿಡಿಕಿಡಿ ಸೂಸೂತ
ಕರಕರ ಹಲ್ಲು ಕಡಿದು ದೇವಿ ಬರುತಾಳ”
ಈ ತ್ರಿಪದಿಗಳಲ್ಲಿ ಜನಪದ ಹೆಣ್ಣು ದೈವಗಳ ರೂಪ ಕಲಾತ್ಮಕವಾಗಿ ಮೂಡಿಬಂದಿರು ವುದನ್ನು ಕಾಣಬಹುದಾಗಿದೆ. ಕಲ್ಲಿನ ವಲೆಗುಂಡಗಳ ರೂಪದ, ಸಣ್ಣ ನಡುವಿನ ಉದ್ದ ಜಡೆಯುಳ್ಳ ದೇವಿ, ಕಂಕಣದ ಕೈಯವಳು – ಸಣ್ಣ ದನಿಯವಳು ಅಮ್ಮ, ಕೆಂಜೆಡೆಯುಳ್ಳವಳು, ಕೆಂಗಣ್ಣ ಬಿಟ್ಟವಳು, ಕರಕರ ಹಾಲು ಕರಿಯುವ ಹೆಮ್ಮಾರಿ ದೈವ ಹೀಗೆ ಈ ದೈವಗಳ ರೂಪ-ಸ್ವರೂಪಗಳಿಗೆ ಸಂಬಂಧಿಸಿದಂತೆ ಜನಪದ ಗರತಿಯರು ವರ್ಣಮಯವಾದ ಕಾವ್ಯ ಕಟ್ಟಿದ್ದಾರೆ. ಆಯಾ ಪ್ರದೇಶಗಳಿಗೆ ತಕ್ಕಂತೆ ಅಲ್ಲಿಯ ವೈಶಿಷ್ಟ್ಯತೆಗಳನ್ನು ಸಾರುವ ದೇವಿಯ ಸ್ವರೂಪ ಜನಪದ ಕಾವ್ಯದಲ್ಲಿ ವೈವಿಧ್ಯಮಯವಾಗಿ ಮೂಡಿಬಂದಿದೆ.
“ಬನ್ನೀಯ ಮರದಾಕಿ ಬೆಳ್ಳಿಯ ಮಕದಾಕಿ”
“ಎಳೆ ಸೂಸಿ ಎಲೆಯೋಳೆ ಮಳೆಪೈರ ಮುಡಿಯೋಳೆ”
“ಪಚ್ಚೆನು ಮುಡಿಯೋಳೆ ಪಾಲೀಸಿ ಮೆರಿಯೋಳೆ”
“ಕಂಕಣ ಕೈಯ್ಯೋಳೆ ಕಸ್ತೂರಿ ಮೈಯ್ಯವಳೆ”
“ಚಿರತೆ ರೂಪವ ತೊಟ್ಟು ಮಾರೆಮ್ಮ ಬಂದಾಳೊ”
“ಕಣ್ಣಬಟ್ಟ ತೊಟ್ಟವಳೆ ಕ್ವಾರಮೀಸೆ ಮುಖದವಳೆ”
ಇಂತಹ ನುಡಿಗಳಲ್ಲಿ ಈ ಹೆಣ್ಣು ದೈವಗಳ ರೂಪ ನಿಚ್ಚಳವಾಗಿ ಮೂಡಿರುವುದನ್ನು ಕಾಣಬಹುದಾಗಿದೆ. ರೂಪ-ಸ್ವರೂಪದ ದೃಷ್ಟಿಯಿಂದಲೂ ಇಲ್ಲಿಯ ಲಕ್ಷಣಗಳು ವಿಶಿಷ್ಟ ವಾಗಿವೆ.
ಪ್ರಾರಂಭದಲ್ಲಿ ಈ ಜನಪದ ದೈವಗಳು ಅಲಂಕಾರ ಪ್ರಿಯರಾಗಿರಲಿಲ್ಲ. ನಂತರದ ದಿನಗಳಲ್ಲಿ ಈ ದೈವಗಳ ವೇಷಭೂಷಣಗಳಲ್ಲಿ ಉಡಿಗೆ ತೊಡಿಗೆಗಳಲ್ಲಿ ಅನೇಕ ಬೆಳವಣಿಗೆ ಗಳಾದವು. ಎಲ್ಲವ್ವ-ದ್ಯಾಮವ್ವ ದೇವತೆಗಳು ಹಸಿರು ಸೀರೆಯನ್ನುಟ್ಟರೆ, ಮಾರೆಮ್ಮ – ಸಿಡುಬಮ್ಮ ದೇವತೆಗಳು ಕೆಂಪು ಸೀರೆಯನ್ನೂಟ್ಟಿರುತ್ತವೆ. ತಲೆಯ ಮೇಲೆ ಹೂವಿನ ದಂಡಿ, ಕಿವಿಯಲ್ಲಿ ಮುತ್ತಿನ ವಾಲೆ, ಕೊರಳಲ್ಲಿ ಕವಡೆ ಸರ ಧರಿಸಿರುವ ತೊಡಿಗೆಗಳನ್ನು ಕುರಿತಾದ ವರ್ಣನೆಯನ್ನು ಜನಪದ ಗರತಿಯಿಂದಲೇ ಕೇಳಬೇಕು.
“ನಿನ್ನ ತೆಲಿಯ ಮ್ಯಾಲ ಮುತ್ತಿನದಂಡಿ ಮಾದೇವಿ
ನಿನ್ನ ಹಣೆಯ ಮ್ಯಾಲ ಕೂಕುಮರೇಖ ಮಾದೇವಿ
ನಿನ್ನ ಕಿವಿಯಲ್ಲಿ ಮುತ್ತಿನವಾಲ್ಯ ಮಾದೇವಿ
ನಿನ್ನ ಮೂಗಿನಲ್ಲಿ ರಾಗೋಡಿನತ್ತು ಮಾದೇವಿ
ನಿನ್ನ ಕೊರಳಲ್ಲಿ ಕವಡೆಯ ಸರವೈತಿ ಮಾದೇವಿ
ನಿನ್ನ ಟೊಂಕದಲ್ಲಿ ಮಕ್ಮಲ್‌ಡಾಬ ಮಾದೇವಿ
ನೀ ಉಡುವಂತ ಹಿರಿಯ ಝಗ  ಮಾದೇವಿ
ನಿನ್ನ ಕೈಯಲಿ ಉರಿಯಪತ್ತಿ ಮಾದೇವಿ
ನಿನ್ನ ಕೈದೊಳಗ ಭಂಡಾರ ಪರಡಿ ಮಾದೇವಿ
ನಿನ್ನ ಕಾಲಲ್ಲಿ ಗಿಲ್‌ಗಿಲ್‌ಗೆಜ್ಜಿ ಮಾದೇವಿ”
ಎಲ್ಲಮ್ಮನ ಉಡಿಗೆ ತೊಡಿಗೆಗಳನ್ನು ಕುರಿತಂತೆ ಎಲ್ಲಮ್ಮನ ಜೋಗತಿಯರು, ಭೂತೇರು ಹಾಡುವ ಹಾಡು ಇದು. ಕಾಳಮ್ಮನ ಉಡಿಗೆತೊಡುಗೆಗಳನ್ನು ಕುರಿತು ಕಾಳಮ್ಮನ ಭಕ್ತರು ಈ ರೀತಿ ಹಾಡುತ್ತಾರೆ.
“ಸಣ್ಣಾನೆ ಎದಿಮ್ಯಾಲ ನೊಸಲಲ್ಲೆ ಹಚ್ಚಿಕೊಂಡು
ಕನ್ನಡಿ ಹಿಡಿದು ತಾನು ನಗುತಾಳೆ
ಉಂಗರ ಕೂದಲ ನಕ್ಕರs ಕರಿಹಲ್ಲ
ಚಿಕ್ಕ ಮಲಕೀನ ತುಂಬಾ ಹೆಡಕಿಲ್ಲೇಳಮ್ಮ
ಅವಳಿಸರ ಗವಳಿಸರ ಜೋಡು ಮುತ್ತಿನ ಹಾರ
ಹಾರ ಕವಡೆಯಸರ ಕೊರಳಿಗೇಳಮ್ಮ
ಮಕರ ಮಲ್ಲಿಗಿ ಹೂವು ತುರಬಿಗೇಳಮ್ಮ”
ಈ ಹಾಡಿನಲ್ಲಿ ಕಾಳಮ್ಮನ ಅಲಂಕೃತ ಮೂರ್ತಿ ಕಣ್ಣಿಗೆ ಕಟ್ಟಿದಂತೆ ಚಿತ್ರಿತವಾಗಿದೆ. ಉಡಿಯಲ್ಲಿ ಭಂಡಾರ ತುಂಬಿಕೊಂಡು, ಹಣೆಯಲ್ಲಿ ಕುಂಕುಮ ಹಚ್ಚಿಕೊಂಡಿರುವ ಈ ದೈವಗಳ ವೇಷಭೂಷಣಗಳು ಅದ್ಭುತವಾಗಿ ಕಾಣಿಸುತ್ತವೆ.
ಈ ದೈವಗಳು ಉಡುವ ಸೀರೆಯ ಪರಿಯನ್ನು ಕುರಿತಂತೆ ಜನಪದ ಗರತಿ ಹೀಗೆ ಹೇಳುತ್ತಾಳೆ.
“ಎಲ್ಲಮ್ಮ ಉಡುವುದು ಎಳ್ಳ ಹೂವಿನ ಸೀರಿ
ಬಡಿವಾರದಾಕೆ ದ್ಯಾಮವ್ವ | ಉಡುವ ಸೀರಿ
ಎಳಿಎಳಿಗೆಲ್ಲ ಬಿಳಿಮುತ್ತು”
“ಕಾಳಮ್ಮ ಉಟ್ಟಾಳ ಕಾಡಿಗಣ್ಣಿನ ಸೀರಿ
ಕಾಲಗ್ಹಾಕ್ಯಾಳ ರುಳಿಕಡಗ | ಹಳಕಟ್ಟಿ
ಈರಣ್ಣಗ ವೀಳ್ಯಾಮಡಚ್ಯಾಳ”
“ಎಲ್ಲಮ್ಮ ಉಡುವಾದು ಎಳ್ಳ ಹೂವಿನ ಸೀರಿ
ಜಗದುಂಬುಡುವಾದು ಜರತಾರಿ | ಚಿಂಚೂರು
ಮಾಪೂರುಡುವಾದು ಎಲಿಬೇವು”
“ನಾಗರಗಂಬಿ ಸೀರೆ ನಾಕ್ವಾರದ್ಹೊನ್ನೋಲೆ
ಪಂಚ ಮಕದ ಗಿಂಡಿ ಬಲಗೈಲಿ | ಹಿಡ್ಕೊಂಡು
ಪಂಚಮಿಯ ಮಾಡ್ಯಾಳ ಮಾಕಾಳಿ”
ಈ ತ್ರಿಪದಿಗಳಲ್ಲಿ ಎಲ್ಲಮ್ಮ, ಕಾಳಮ್ಮ, ಮಾಪೂರತಾಯಿ, ಮಾಕಾಳಿ ಈ ದೈವಗಳು ಉಡುವ ಸೀರೆಗಳ ಸ್ವರೂಪದ ಬಗೆಗೆ ತಿಳಿಸಿದರೆ, ಕೆಳಗಿನ ತ್ರಿಪದಿಗಳಲ್ಲಿ ಆಭರಣಗಳ ವಿಶಿಷ್ಟತೆ ಕುರಿತು ಹೇಳುತ್ತಾಳೆ.
“ಉಂಗುರದ ಕಾಲ ಊರೂತ ಜಾರೂತ
ಬಂಗಾರದ ನಡುವ ಬಳಕೂಂತ | ಚೌಡಮ್ಮ
ಬಂದಾಳು ಬಲೆಯ ಹಸುರಾಕೆ
ಪಿಲ್ಲಿಕಾಲೋಳೆ ಪಿರಿಯಾಪಟ್ಟಣದೋಳೆ
ಕಲ್ಲ ಮೇಲೆ ಪಾದ ತೊಳೆಯೋಳೇ ಮಾಕಾಳಮ್ಮ
ಪಿಲ್ಲಿ ಸಾವಿರಕ್ಕೆ ಬೆಲೆಯಾದೊ”
ಎನ್ನುವಲ್ಲಿ ಕಾಲುಂಗರ, ಕಾಲಪಿಲ್ಲಿ, ಹಸಿರು ಬಳೆಗಳ ಪ್ರಸ್ತಾಪ ಬರುತ್ತದೆ. ಜನಪದ ಗರತಿಯ ಭಾವನೆಯಲ್ಲಿ ಈ ಹೆಣ್ಣು ದೈವಗಳು ಸಕಲಾಲಂಕಾರಭೂಷಿತೆಯರಾಗಿ ಕಂಡಿವೆ. ಕಸ್ತೂರಿ ಸೀರೆಯವಳು, ಕಣ್ಣಕಪ್ಪ ಮುಖದೋಳು, ಚಿತ್ತಾರವನುಟ್ಚವಳು, ಬೈತಲೆಯ ಬಿಟ್ಟವಳು, ಅಂಚಿನ ಸೀರೆಯವಳು, ಕಂಚು ಕಸ್ತೂರಿಯವಳು – ಇಂತಹ ಪದಗಳಲ್ಲಿ ಕಾಣಿಸುವ ವರ್ಣನೆ ಗಮನ ಸೆಳೆಯುತ್ತದೆ. ಈ ದೈವಗಳ ವೇಷಭೂಷಣಗಳನ್ನು, ಉಡಿಗೆ ತೊಡಿಗೆಗಳನ್ನು ಕುರಿತು ಎಷ್ಟು ವರ್ಣಿಸಿದರೂ ಜನಪದರಿಗೆ ತೃಪ್ತಿಯಿಲ್ಲವೆಂಬುದು ಜನಪದ ಕಾವ್ಯವನ್ನು ನೋಡಿದಾಗ ಸ್ಪಷ್ಟವಾಗುತ್ತದೆ.
ಈ ಹೆಣ್ಣು ದೈವಗಳ ವಾದ್ಯಗಳು – ವಾಹನಗಳು ವಿಶಿಷ್ಟವಾಗಿವೆ. ಹುಲಿ, ಕುದರೆ, ಸಿಂಹ, ಗರುಡ ಪ್ರಾಣಿಗಳು  ಈ ದೈವಗಳ ವಾಹನಗಳಾಗಿರುತ್ತವೆ. ಕ್ರೂರ ಪ್ರಾಣಿಗಳನ್ನು ಪಳಗಿಸಿ ತನ್ನ ವಾಹನಗಳನ್ನಾಗಿ ಮಾಡಿಕೊಂಡು ಮೆರೆಯುವ ಅಮ್ಮನವರ ಪ್ರಭಾವವನ್ನು ಇಲ್ಲಿ ಸ್ಪಷ್ಟವಾಗಿ ಕಾಣಬಹುದಾಗಿದೆ. ದುಷ್ಟರನ್ನು ಸಂಹರಿಸಲು ಅಮ್ಮ ಕ್ರೂರ ಪ್ರಾಣಿಗಳನ್ನೇ ತನ್ನ ವಾಹನಗಳನ್ನಾಗಿ ಉಪಯೋಗಿಸಿಕೊಳ್ಳುತ್ತಿರುವುದು ಗಮನೀಯ ಸಂಗತಿಯಾಗುತ್ತದೆ. ಕೆಲವು ದೇವತೆಗಳು ದೊಡ್ಡ ರಥದ ವಾಹನಗಳನ್ನೇ ತಮ್ಮ ವಾಹನಗಳನ್ನಾಗಿ ಮಾಡಿಕೊಂಡಿ ರುತ್ತವೆ. ಜಾತ್ರೆಯ ದಿವಸ ಅಮ್ಮನವರ ಈ ವಾಹನಗಳ ಪೂಜೆ ಮೆರವಣಿಗೆ ನಡೆಯುತ್ತದೆ. ಈ ಅಮ್ಮ ಭಯಂಕರವಾದ ಪ್ರಾಣಿಗಳ ಮೇಲೆ ಕೂತು ಸವಾರಿ ಬರುವುದನ್ನು ಜನಪದ ಗರತಿ ಹೀಗೆ ವರ್ಣಿಸಿದ್ದಾಳೆ.
“ಹೈದೆನ್ನದೇವಿ ಗರಡಾನೇರ್ಯಾಳ ರಾಮನತಾಯಿ
ಆನಂದಮಾಯಿ ಕುದರಿಯೇರ್ಯಾಳ ರಾಮನತಾಯಿ
ಬಂಗಾರದ ಕುಪ್ಪೆಬ್ಯಾರಿ ಮ್ಯಾಲ ಜಗದಂಬಾ
ಕುಂತಾಳ ಹುಲಿಯೇರಿ”
“ಏರಿಮ್ಯಾಲೆ ನಿಂತವ್ಳೆ ನೀರಾಳ ನೋಡ್ತವ್ಳೆ
ಏರಿಗು ನೀರಿಗು ಸಮನೆಂದು | ಕಾಳಮ್ಮ
ಏರವ್ಳೆ ಹೊನ್ನ ಕುದುರೇಯ”
“ದೇವರ ನೋಡಬೇಕೊ
ಚಿರತೆಯ ಅಮ್ಮನ ನೋಡಬೇಕೊ”
ಈ ಮೊದಲಾದ ಹಾಡುಗಳಲ್ಲಿ ಈ ದೈವಗಳ ವಾಹನಗಳನ್ನು ಕುರಿತಂತೆ ವಿವರವಾಗಿ ಹೇಳಲಾಗಿದೆ. ಶಿಷ್ಟದೈವಗಳು ಸಾಧು ಪ್ರಾಣಿಗಳ ಮೇಲೆ ಸವಾರಿ ಮಾಡಿದರೆ ಈ ಶಕ್ತಿ ದೈವಗಳು ಕ್ರೂರ ಪ್ರಾಣಿಗಳ ಮೇಲೆ ಸವಾರಿ ಮಾಡುವುದು ವಿಶಿಷ್ಟವಾಗಿ ಕಾಣಿಸುತ್ತದೆ. ಹುಲಿಯ ಮೇಲೆ ಕುಳಿತು ಸದಾ ಸವಾರಿ ಮಾಡುತ್ತಲೇ ಇರುವ ಸವಾರೆಮ್ಮನೆಂಬ ದೇವತೆ ರಾಯಚೂರಿನ ಮಡ್ಡೀಪೇಟೆಯಲ್ಲಿದ್ದಾಳೆ.
ಚರ್ಮದಿಂದ ಮಾಡಿದ ವಾದ್ಯಗಳೇ ಈ ಶಕ್ತಿದೇವತೆಗಳ ಜಾತ್ರೆಗಳಲ್ಲಿ – ಉತ್ಸವಗಳಲ್ಲಿ ಬಳಕೆಯಾಗುತ್ತವೆ. ತಮಟೆ, ಹಲಗೆ, ಕಹಳೆ, ಚೌಡಿಕಿ, ತಿಂತಿಣಿಯಂತಹ ವಾದ್ಯಗಳನ್ನು ಇಲ್ಲಿ ಉಲ್ಲೇಖಿಸಬಹುದು. ನಾಜೂಕಿನ ದೇವತೆಗಳಿಗೆ ಇಂತಹ ವಾದ್ಯಗಳಿಂದ ಕಿವಿ ಗಡು ಚಿಕ್ಕಬಹುದಾದರೂ, ಅಮ್ಮನಿಗೆ ಮಾತ್ರ ಇಂತಹ ವಾದ್ಯಗಳೇ ಪ್ರಿಯವಾಗಿವೆ.
ಈ ಶಕ್ತಿ ದೈವಗಳ ಆಹಾರ ಪದ್ಧತಿಯಲ್ಲೂ ವಿಶಿಷ್ಟತೆಯಿದೆ. ಇವು ಸಾಮಾನ್ಯವಾಗಿ ಮಾಂಸಾಹಾರಿ ದೈವಗಳು. ಶಾಖಾಹಾರಿ ಭಕ್ತರು ನೈವೇದ್ಯ ಸಲ್ಲಿಸಿದರೂ, ಮಾಂಸಾಹಾರಿ ಭಕ್ತರು ಸಲ್ಲಿಸಿದ ಮಾಂಸಾಹಾರವೇ ಈ ದೇವಿಗೆ ಅಚ್ಚುಮೆಚ್ಚು. ಸಜ್ಜಿ ರೊಟ್ಟಿ, ಹಿಂಡಿಪಲ್ಲೆ, ಎಣ್ಣೆಬದನಿಕಾಯಿ, ಉಳ್ಳಾಗಡ್ಡಿ ಇಂತಹ ಸಸ್ಯಹಾರವನ್ನೂ ದೇವಿ ಸ್ವೀಕರಿಸುತ್ತಾಳೆ. ಕುರಿ-ಕೋಣದ ಆಹಾರ ಮಾತ್ರ ಈಕೆಗೆ ಸಂತೃಪ್ತಿ ನೀಡಬಲ್ಲ ಆಹಾರವಾಗಿದೆ. ಇನ್ನು ಕೆಲವು ಶಕ್ತಿದೈವಗಳು ಖಂಡಾತಿಂದು ಹೆಂಡಾ ಕುಡಿಯುತ್ತವೆ. ಹೆಂಡದ ಮಾರೆವ್ವ ದೇವತೆಗೆ ಆಹಾರವಿರದಿದ್ದರೂ ನಡೆದೀತು ಆದರೆ ಹೆಂಡ ಮಾತ್ರ ನಿತ್ಯಬೇಕು.
ಅಮ್ಮನವರ ಜಾತ್ರೆ-ಉತ್ಸವ-ಬಲಿ ಪ್ರಸಂಗಗಳು ಕುತೂಹಲಕಾರಿಯಾಗಿರುತ್ತವೆ. ಮಂಗಳವಾರ ಮತ್ತು ಶುಕ್ರವಾರ ಇವು ಶಕ್ತಿದೇವತೆಯ ವಾರಗಳಾಗಿವೆ. ಮಂಗಳವಾರ ರೋಗರುಜಿನಗಳನ್ನು ಗುಣಪಡಿಸುವ ವಾರವಾದರೆ, ಶುಕ್ರವಾರ ಮಳೆ-ಬೆಳೆ ಕೇಳುವ ದಿನ ವಾಗಿದೆ.
“ಮಂಗಳವಾರ ದಿನದಲ್ಲಿ ಮನಿಮಾರು ಸಾರಸ್ಯಾಳ
ಗಂಧದ ಸೀಗಿ ತಾ ಬರದಾಳು | ಜಗದಂಬ
ಕೂಕಮ ಛಳಯ ತಾ ಹೊಡದಾಳು”
ಎಂಬಂತಹ ತ್ರಿಪದಿಗಳಲ್ಲಿ ಅಮ್ಮನವರ ನಿರ್ದಿಷ್ಟ ವಾರಗಳನ್ನು ಗುರುತಿಸಲಾಗಿದೆ.
ಈ ದೇವತೆಗಳ ಹಬ್ಬ-ಜಾತ್ರೆಗಳು ವಿಶಿಷ್ಟವಾಗಿವೆ. ಹಬ್ಬ ಪ್ರತಿ ವರ್ಷ ಸುಗ್ಗಿಯ ನಂತರ ಯುಗಾದಿಗೆ ಮೊದಲು ನಡೆದರೆ, ದೇವಿ ಜಾತ್ರೆ – ಕೋಣನ ಬಲಿ ಮಾತ್ರ ಮೂರು ಐದು ವರ್ಷಕ್ಕೆ, ಇಲ್ಲವೆ ಒಂಬತ್ತು ವರ್ಷಕ್ಕೆ ಇಲ್ಲವೆ ಹನ್ನೊಂದು ವರ್ಷಕ್ಕೊಮ್ಮೆ ನಡೆಯುತ್ತದೆ. ಪ್ರತಿ ವರ್ಷ ನಡೆಯುವ ಹಬ್ಬದಲ್ಲಿ ಜನಪದ ಕಲೆಗಳೆಲ್ಲ ಪ್ರದರ್ಶನ ಗೊಳ್ಳುತ್ತವೆ. ಹಬ್ಬದ ದಿನ ಊರಿಗೆ ಊರೇ ಸಂಭ್ರಮದಿಂದಿರುತ್ತದೆ. ಚುಂಚೂರಮಾಪುರ ತಾಯಿಯ ಹಬ್ಬ ಮಳೆಗಾಲ ಮತ್ತು ಬೇಸಿಗೆ ಕಾಲ ಹೀಗೆ ವರ್ಷಕ್ಕೆರಡು ಬಾರಿ ನಡೆಯುತ್ತದೆ. ಅನೇಕ ದೇವತೆಗಳ ಹಬ್ಬ ಉತ್ಸವಗಳು ವರ್ಷಕ್ಕೊಮ್ಮೆ ನಡೆಯುತ್ತವೆ.
“ವರುಸಕ ಬರುವಾದು ದೊಡ್ಡ ದಸರಿಹಬ್ಬ
ಬೀಸಿ ತುಂಬ್ಯಾಳ ಅರಿಸೀನ | ಜಗದಂಬ
ಆರತೀಲೇರ್ಯಾಳ ಜಗಲೀಗೆ”
ಹೀಗೆ ವರ್ಷಕ್ಕೊಮ್ಮೆ ಹಬ್ಬವಾದರೆ, ಮೂರು ವರ್ಷಕ್ಕೊಮ್ಮೆ ಅಥವಾ ಐದು ವರ್ಷ ಕ್ಕೊಮ್ಮೆ ಜಾತ್ರೆ ನಡೆಯುತ್ತದೆ. ಸಾಮಾನ್ಯವಾಗಿ ಈ ಶಕ್ತಿದೇವತೆಗಳ ಜಾತ್ರೆ ಬಯಲಿನಲ್ಲಿಯೇ ನಡೆಯುವಂತಹದ್ದಾಗಿದೆ.
“ಬನ್ನಿಯ ಮರದಾಕಿ ಬೆಳ್ಳಿಯs ಮಕದಾಕಿ
ಹೊನ್ನಮಾಪೂರಿ ಹೊರಹೊಂಟು | ಬರುವಾಗ
ಮುತ್ತೀನ ಪರಸಿ ಎದುರಾಗೆ”
“ಎಲ್ಲವ್ವ ನಿಮ್ಮ ತೇರು ಕಲ್ಲಾಗಿ ಎಳೆದಾವು
ಬಲ್ಲೀದ – ಬಡವ ಒಂದಾಗಿ | ಕೂಡ್ಯಾರ
ಎಲ್ಲವ್ವನ ಜಾತ್ರಿ ಮಾಡ್ಯಾರ”
“ಹೂವ ನೋಡ ಹೂವಿನ ಮಾಲೆಯ ನೋಡ
ಗೋಕಾವಿ ಲಕ್ಕವ್ವನ ಪೂಜೆಯ ನೋಡ
ತೇರವ ನೋಡ ತೇರಿನ ಗಾಲಿಯ ನೋಡ
ಗೋಕಾವಿ ಲಕ್ಕವ್ವನ ಪಾಲಕಿಯ ನೋಡ”
ಇಂತಹ ಅನೇಕ ಹಾಡುಗಳಲ್ಲಿ ಶಕ್ತಿದೇವತೆಯ ಜಾತ್ರೆಗಳ ವರ್ಣನೆಗಳನ್ನು ಕಾಣಬಹು ದಾಗಿದೆ. ಜಾತ್ರೆಯಲ್ಲಿ ದೇವಿಗೆ ಭಕ್ತರು ಕುರಿ-ಕೋಣಗಳ ಬಲಿ ಕೊಡುತ್ತಾರೆ.
“ಕರಿಯ ಕೋಣನ ತಂದು ಕಲ್ಲು ಕಂಬಕೆ – ಕಟ್ಟಿ
ಎಲ್ಲಿಗೆ ಹೋಗಿದ್ದೆ ಕಬ್ಬಾಳ | ಕರಿದುರ್ಗಿ
ನಿನ ಮರೆತವರ ಮನೆಯ ಮುರಿಯೋಕೆ”
“ಗೋಕಾವಿ ದ್ಯಾಮವ್ವ ಲೋಕಕ ಪರಸಿದ್ದಿ
ಕುಡಗೋಲ ಕೊಡ್ಲಿ ಹಿಡಿದಾಳೋ | ದ್ಯಾಮವ್ವ
ಕ್ವಾಣನ ಗೋಣ ಕಡದಾಳೊ”
ಎಂಬಂತಹ ತ್ರಿಪದಿಗಳಲ್ಲಿ ಬಲಿಯ ಪ್ರಸಂಗಗಳನ್ನು ವಿವರಿಸಲಾಗಿದೆ. ಹೀಗೆ ಈ ಅಮ್ಮನವರ ಜಾತ್ರೆ-ಬಲಿ ಪ್ರಸಂಗಗಳು ವಿಚಿತ್ರವಾಗಿ ಕಂಡರೂ ಅವುಗಳಲ್ಲಿ ದ್ರಾವಿಡ ಜನಾಂಗದ ಆಹಾರ ಪದ್ಧತಿ ಮತ್ತು ವರ್ಷಕ್ಕೊಮ್ಮೆ ಸಂಭ್ರಮಿಸುವ ಅವಕಾಶವಿರುವುದನ್ನು ಕಾಣಬಹುದಾಗಿದೆ. ಬಲಿಯ ಪ್ರಸಂಗಗಳು ಮಾಂಸಾಹಾರ ಪದ್ಧತಿಗೆ ಸಂದ ಗೌರವಗಳಾಗಿವೆ. ಜನಪದರ ಆಹಾರ-ಪಾನೀಯಗಳೇ ಇಲ್ಲಿ ಅವರು ನಂಬಿಕೊಂಡಿರುವ ಅವರ ದೈವಗಳ ಆಹಾರ ಪಾನೀಯಗಳೂ ಆಗಿರುವುದು ಗಮನಿಸುವ ಅಂಶವಾಗಿದೆ.
ಈ ದೈವಗಳ ಆಚರಣೆಗಳಲ್ಲಿ ವಿಶಿಷ್ಟವಾದ ಲಕ್ಷಣಗಳಿವೆ. ಹಬ್ಬದ ಆಚರಣೆಗಳು – ಜಾತ್ರೆಯ ಆಚರಣೆಗಳು, ಹರಕೆಗಳು, ಸೇವೆಗಳು, ಇಂತಹ ಅನೇಕ ಆಚರಣೆಗಳಲ್ಲಿ ಶಕ್ತಿದೇವತೆಗಳ ವೈಶಿಷ್ಟ್ಯತೆ ಎದ್ದು ಕಾಣುತ್ತದೆ. ಉತ್ಸವದ ಅಂಗವಾಗಿ ನಡೆಯುವ ಆಚರಣೆಗಳಲ್ಲಿ ಕೆಂಡ ತುಳಿಯುವುದು, ಸಿಡಿಯಾಡುವುದು, ಚಾಟಿನಿಂದ ಮೈಗೆ ಹೊಡೆದು ಕೊಳ್ಳುವುದು, ನಾಲಗೆ-ಗಲ್ಲಗಳ ನಡುವೆ ತಾಮ್ರದ ತಂತಿ ಚುಚ್ಚಿಕೊಳ್ಳುವುದು, ಎದೆ-ಹಣೆಗೆ ಖಡ್ಗದಿಂದ ತಿವಿದು ರಕ್ತ ಚಿಮ್ಮಿಸಿಕೊಳ್ಳುವುದು, ಈಟಿಯಿಂದ ಹೊಟ್ಟೆಗೆ ಚುಚ್ಚಿಕೊಳ್ಳುವುದು, ಕರಗ ಹೊರುವುದು, ಗಾವು ಸಿಗಿಯುವುದು, ಬಾಯಿಗೆ ಬೀಗ ಹಾಕಿಕೊಳ್ಳುವುದು, ತಲೆ ನೀಡಿ ಮುಡಿ ಸೇವೆ ಮಾಡುವುದು, ಉರುಳು ಸೇವೆ ಮಾಡುವುದು,  ಅಲಗು ಸೇವೆ ಮಾಡುವುದು,  ಬಸವಿ ಬಿಡುವುದು, ಬೆತ್ತಲೆಸೇವೆ ಮಾಡುವುದು, ಒಡಲು ತುಂಬುವುದು, ಘಟೆ ಕೊಡುವುದು, ನಡೆ-ಮುಡಿ ಹಾಸುವುದು ಹೀಗೆ ವಿವಿಧ ರೀತಿಯ ಆಚರಣೆಗಳಲ್ಲಿ ಈ ದೈವಗಳ ವಿಶಿಷ್ಟ ಲಕ್ಷಣಗಳು ಕಾಣಿಸಿಕೊಳ್ಳುತ್ತವೆ.
ಏಕತೆಯಲ್ಲಿ ಅನಂತತೆಯನ್ನು ಕಾಣುವ ವಿಶಿಷ್ಟ ಆಚರಣೆಗಳನ್ನು ಹಟ್ಟಿಮಾರಮ್ಮನ ಜಾತ್ರೆಯಲ್ಲಿ ಮತ್ತು ಹುಲಿಗೆಮ್ಮನ ಜಾತ್ರೆಯಲ್ಲಿ ಕಾಣಬಹುದಾಗಿದೆ. ಮಧುಗಿರಿಯ ದಂಡಿನಮಾರೆಮ್ಮೆ, ಜಾತ್ರೆಯ ಸಂದರ್ಭದಲ್ಲಿ ಪ್ರತಿ ಹಟ್ಟಿಗಳಲ್ಲೂ ಹುಟ್ಟಿ ಮೆರವಣಿಗೆ ಗೊಳ್ಳುತ್ತಾಳೆ. ಸಿದ್ಧನಾಯಕನ ಹಟ್ಟಿ ಮಾರಮ್ಮ, ದೊಡ್ಡಟ್ಟಿ ಮಾರಮ್ಮ, ಕುಲುಮೆ ಬೀದಿ ಹಟ್ಟಿಮಾರಮ್ಮ, ದೇವದಾಸಿಯರ ಬೀದಿ ಹಟ್ಟಿಮಾರಮ್ಮ, ಹೂವಾಡಿಗರಬೀದಿ ಹಟ್ಟಿ ಮಾರಮ್ಮ – ಹೀಗೆ ಆಯಾ ಹಟ್ಟಿಗಳ – ಬೀದಿಗಳ ಹೆಸರಿನ ಮೂಲಕ ಈ ದೇವಿ ಬೆಳೆದು ನಿಂತು ಅನಂತ ರೂಪದಲ್ಲಿ ಕಾಣಿಸಿಕೊಳ್ಳುತ್ತಾಳೆ. ಇದೇ ರೀತಿ ರಾಯಚೂರ ಜಿಲ್ಲೆಯ ಮುನಿರಾಬಾದ ಹುಲಿಗೆಮ್ಮನ ಜಾತ್ರೆಯಲ್ಲಿ ಭಕ್ತರು ಹುಲಿಗೆಮ್ಮನ ಮೂಲ ಗುಡಿಯ ದೇವಿಯನ್ನು ತಾವಿದ್ದಲ್ಲಿಯೇ ಸೃಷ್ಟಿಸಿಕೊಳ್ಳುತ್ತಾರೆ. ಹೀಗಾಗಿ ಜಾತ್ರೆಯ ದಿನ ಸಾವಿರಾರು ಹುಲಿಗೆಮ್ಮಗಳು ಕಾಣಿಸಿಕೊಳ್ಳುತ್ತವೆ. ಇಂತಹ ವಿಶಿಷ್ಟ ಲಕ್ಷಣಗಳನ್ನು ಶಿಷ್ಟ ದೈವಗಳಲ್ಲಿ ಕಾಣಲಾಗುವುದಿಲ್ಲ.
ಗ್ರಾಮದೇವತೆಗಳೆಲ್ಲಾ ಫಲಾಫಲವನ್ನು ನೀಡುವ, ಮಳೆ-ಬೆಳೆ ಕೊಡುವ ದೈವಗಳಾಗಿವೆ. ಮಳೆಯನ್ನು ತರುವುದು, ಬೆಳೆಯನ್ನು ರಕ್ಷಿಸುವುದು, ಹೈನು ಹೆಚ್ಚಿಸುವುದು, ಒಡ್ಡುಗಳನ್ನು ಸಂರಕ್ಷಿಸುವುದು, ರೋಗ ಹರಡದಂತೆ ನೋಡುವುದು, ಶಿಶುಮರಣವನ್ನು ನಿಲ್ಲಿಸುವುದು, ಜಗಳ ಬಗೆಹರಿಸುವುದು, ಬಂಜೆಯರಿಗೆ ಮಕ್ಕಳನ್ನು ಕೊಡುವುದು, ಹೊಲ ಊರಿನ ಗಡಿಗಳನ್ನು ನಿರ್ಧರಿಸುವುದು, ಭೂತ-ಪ್ರೇತಗಳನ್ನು ನಿವಾರಿಸುವುದು, ಗ್ರಾಮವನ್ನು ಸಂರಕ್ಷಣೆ ಮಾಡು ವುದು ಹೀಗೆ ನೂರಾರು ಕಾರ್ಯಗಳನ್ನು ಈ ದೇವತೆಗಳು ಮಾಡಬೇಕಾಗುತ್ತದೆ. ಹೀಗಾಗಿ ಇವು ಆಲಸಿಗಳಾಗದೆ ನಿರಂತರ ಕ್ರಿಯಾಶೀಲವಾಗಿರುತ್ತವೆ. ಈ ದೇವತೆಗಳಿಗೆ ಮೈತುಂಬ ಕೆಲಸಗಳಿದ್ದುದರಿಂದ ವಿಶ್ರಾಂತಿ ಪಡೆಯಲು ಪುರಸೊತ್ತೇ ಇರುವುದಿಲ್ಲ.
ಕೆಲವೊಮ್ಮೆ ಬೇಸತ್ತು ನಿರ್ಲಕ್ಷ ಮಾಡಿದರೆ ಈ ದೇವತೆಗಳು ಸತ್ವಪರೀಕ್ಷೆಗೊಳಗಾಗುತ್ತವೆ. ಗ್ರಾಮದ ಭಕ್ತರು ದೇವತೆ ಫಲ ಕೊಡದಿದ್ದರೆ, ಒತ್ತಾಯ ಮಾಡುತ್ತಾರೆ. ಸತ್ಯಾಗ್ರಹ ಹೂಡುತ್ತಾರೆ, ಮೆಣಶಿನಕಾಯಿ ಪುಡಿಯ ಘಾಟ ಹಾಕುತ್ತಾರೆ, ಕೆಲವೊಂದು ಕಡೆ ಕಸಬರಗೆ ಯಿಂದ ಹೊಡೆಯುತ್ತಾರೆ. ಅಷ್ಟಕ್ಕೂ ದೇವತೆ ಒಲೆಯದಿದ್ದರೆ ಈಕೆಯನ್ನು ಕೈಬಿಟ್ಟು ಮತ್ತೊಬ್ಬ ದೇವತೆಯ ಹತ್ತಿರ ಹೋಗುತ್ತಾರೆ. ಜಾತ್ರೆ ಮಾಡುವುದನ್ನು ಬಿಡುತ್ತಾರೆ. ಪ್ರತಿಭಟನೆ ಮಾಡುತ್ತಾರೆ. ಹೀಗಾಗಿ ಈ ದೇವತೆಗಳು ಬಹಳ ಜಾಗರೂಕತೆಯಿಂದ ನಡೆದುಕೊಳ್ಳಬೇಕಾಗುತ್ತದೆ. ಅನೇಕ ಸಂದರ್ಭಗಳಲ್ಲಿ ಭಕ್ತರು ಸತ್ವಪರೀಕ್ಷೆಗಳನ್ನೊಡ್ಡುತ್ತಾರೆ. ಆಗ ಈ ದೇವತೆ ಆ ಸತ್ವಪರೀಕ್ಷೆಯಲ್ಲಿ ಪಾಸಾಗಿ ಬರಬೇಕಾಗುತ್ತದೆ. ಇಲ್ಲದಿದ್ದರೆ ಊರಲ್ಲಿ ಈಕೆಗೆ ಕವಡೆಯ ಕಿಮ್ಮತ್ತೂ ಇರುವುದಿಲ್ಲ. ಹೀಗಾಗಿ ಭಕ್ತರ ಅಗ್ನಿ ಪರೀಕ್ಷೆಗಳಿಗೆ ಅನೇಕ ಗ್ರಾಮದೇವತೆಗಳು ಭಯಭೀತರಾಗಿರುತ್ತವೆ. ಹರಕೆ ಹೊತ್ತ ಭಕ್ತರ ಸಮಸ್ಯೆಗಳನ್ನಂತೂ ಈ ದೇವತೆಗಳು ಪರಿಹರಿಸಲೇಬೇಕು. ಹರಕೆ ಹೊತ್ತವರ ತಂಡವೆಂದರೆ ಅದು ಎಮರ್ಜಿನ್ಸಿ ವಾರ್ಡ್ ಇದ್ದಂತೆ. ಅವರಿಗೆ ಪ್ರಥಮ ಆದ್ಯತೆ ಕೊಟ್ಟು ಈ ದೇವತೆಗಳು ಫಲ ನೀಡುತ್ತವೆ. ಇಲ್ಲದಿದ್ದರೆ ಹರಕೆ ಹೊತ್ತವರ ಶಾಪಕ್ಕೆ ಗುರಿಯಾಗಬೇಕಾಗುತ್ತದೆ. ಶಿಷ್ಟ ಸಂಸ್ಕೃತಿಯಲ್ಲಿ ಶಿಷ್ಟ ದೇವತೆಗಳು ಭಕ್ತರಿಗೆ ಶಾಪ ಕೊಟ್ಟರೆ, ಜನಪದ ಸಂ್ಕೃತಿಯಲ್ಲಿ ಭಕ್ತರೇ ದೇವತೆಗಳಿಗೆ ಶಾಪ ಕೊಡುತ್ತಾರೆ.
ಇಂದಿನ ಕಾಲದಲ್ಲಿ ಒಂದೊಂದು ರೋಗಕ್ಕೆ ಒಬ್ಬೊಬ್ಬ ವಿಶೇಷ ವೈದ್ಯನಿರುವಂತೆ, ಹಿಂದೆ ಈ ಕಾರ್ಯವನ್ನು ಈ ಶಕ್ತಿ ದೇವತೆಗಳೇ ಮಾಡುತ್ತಿದ್ದವು. ಗಂಟಲ ಮಾರಿ ರೋಗಕ್ಕೆ ಗದ್ವಾಲಮ್ಮನೇ ಬೇಕು. ಈ ರೋಗದಲ್ಲಿ ಕೆನ್ನೆಗಳು ಬಾತುಕೊಂಡು ಗಂಟಲದವರೆಗೂ ಹಬ್ಬುತ್ತವೆ. ಆಗ ಗದ್ವಾಲಮ್ಮನ ಹತ್ತಿರ ಹೋದ ಭಕ್ತರು ದೇವಿಯ ಹೆಸರಿನಲ್ಲಿ ತುಂಬೇ ಎಲೆಗಳನ್ನು ಬೆಲ್ಲದಲ್ಲಿ ಅರೆದು ರಸ ಮಾಡಿ ಅದಕ್ಕೆ ಹಸಿಸುಣ್ಣ ಬೆರಸಿ ಹಚ್ಚಿಕೊಳ್ಳುತ್ತಾರೆ. ಆಗ ಬಾವು ಇಳಿದು ಆರಾಮಾಗುತ್ತದೆ. ಇನ್ನು ಸಿಡುಬು ರೋಗಕ್ಕೆ ಸಿಡುಬಮ್ಮನೇ ಬೇಕು. ಬೇವಿನ ಸೊಪ್ಪನ್ನು ಅರೆದು ಅರಿಷಿಣದಲ್ಲಿ ಕಲೆಸಿ ಅಮ್ಮನ ಹೆಸರು ಹೇಳಿ ಹಚ್ಚಿಕೊಂಡರೆ ಸಿಡುಬು ಹೋಗಲೇಬೇಕು. ಬೆನ್ನುಪಣೆ ಅಥವಾ ರಾಜಣ್ಣು ನಿವಾರಣೆಗೆ, ಮೇಕೆ ಮಾಂಸವನ್ನು ರಸಬಾಳೆ ಹಣ್ಣಿನೊಂದಿಗೆ ಜಜ್ಜಿ ಅಮ್ಮನ ಹೆಸರಿನಲ್ಲಿ ಗಾಯಕ್ಕೆ ಕಟ್ಟುತ್ತಾರೆ.
‘ಪ್ಲೇಗು’ದಂತಹ ದೊಡ್ಡ ರೋಗ ನಿವಾರಣೆಗೆ ಪ್ಲೇಗಮ್ಮ ಪ್ರಸಿದ್ಧಳು. ಅದೇ ರೀತಿ ‘ಕಾಲರಾ’ ರೋಗಕ್ಕೆ ಕಾಲರಮ್ಮ ಬೇಕೇ ಬೇಕು. ಕುರುವಿಗೆ ಕುರವತ್ತಿ ಮಾರಮ್ಮ ಎತ್ತಿದ ಕೈ. ಹೀಗೆ ಬೆಂಕಿ ರೋಗ, ಸೀಡೆರೋಗ, ಸಪ್ಪೇರೋಗ, ಚರ್ಮರೋಗ ಈ ಎಲ್ಲ ರೋಗಗಳಿಗೂ ಸಿದ್ಧೌಷಧಿ ಶಕ್ತಿದೇವತೆಗಳಲ್ಲಿದೆ. ಇಡೀ ಸಸ್ಯ ಸಂಕುಲ-ಪ್ರಾಣಿಸಂಕುಲ-ಪಕ್ಷಿಸಂಕುಲಗಳನ್ನು ರಕ್ಷಿಸುವ ಈ ಅಮ್ಮ ಮನುಷ್ಯ ಸಂಕುಲದ ರಕ್ಷಣೆಯನ್ನೂ ಹೊತ್ತಿದ್ದಾಳೆ.
ಶಿಷ್ಟ ಸಂಸ್ಕೃತಿಯಲ್ಲಿ, ಶಿಷ್ಟ ದೈವಗಳಲ್ಲಿ ಹೆಣ್ಣಿಗೆ ಪ್ರಾಧಾನ್ಯತೆ ಕಡಿಮೆ. ಆದರೆ ಜಾನಪದ ಸಂಸ್ಕೃತಿಯಲ್ಲಿ-ಜನಪದ ದೈವಗಳಲ್ಲಿ ಹೆಣ್ಣೇ ಪ್ರಮುಖ ಸ್ಥಾನದಲ್ಲಿದ್ದಾಳೆ. ಮಾತೃಪ್ರಧಾನ ಸಂಸ್ಕೃತಿಯ ಅನೇಕ ಆಚರಣೆಗಳನ್ನು ಈ ಜನಪದ ಹೆಣ್ಣು ದೈವಗಳ ಆಚರಣೆಗಳಿಗೆ ಹೋಲಿಸಿ ನೋಡಬಹುದಾಗಿದೆ. ಈ ದೈವಗಳಲ್ಲಿ ಬಹುವಚನದ ಬಳಕೆಯಿಲ್ಲ. ಇಲ್ಲಿಯ ಭಕ್ತರು ಮತ್ತು ದೇವತೆಗಳು ಏಕವಚನದಲ್ಲಿಯೇ ಮಾತನಾಡುತ್ತವೆ. ಭಕ್ತ-ದೇವತೆಯೆಂಬ ತಾರತಮ್ಯ ವಿಲ್ಲ. ಅನೇಕ ವ್ಯಕ್ತಿಗಳೇ ಇಲ್ಲಿ ದೈವಗಳಾಗಿ ಬೆಳೆದು ನಿಂತಿರುವುದರಿಂದ ಈ ಜನಪದ ದೈವಗಳ ಪರಂಪರೆ ಮನುಷ್ಯ ಪ್ರಯತ್ನಕ್ಕೆ ಸಂದ ಗೌರವವಾಗಿದೆ.
೩ ಗಂಡು ದೈವಗಳ ಲಕ್ಷಣಗಳು
ಗಂಡು ದೈವಗಳು ಹೆಣ್ಣು ದೈವಗಳಷ್ಟು ಜನ ಪ್ರಿಯವಾಗಿರದಿದ್ದರೂ ಅವುಗಳಲ್ಲಿ ಮೈಲಾರಲಿಂಗ, ಮಂಟೇಸ್ವಾಮಿ, ಮಲೆಮಾದೇಶ್ವರ, ಹನುಮಂತ ಈ ದೈವಗಳು ಜನಮನದಲ್ಲಿ ನೆಲೆ ನಿಂತಿವೆ. ಭಾರತ ದೇಶದ ಯಾವುದೇ ಹಳ್ಳಿಗೆ ಹೋದರೂ ಹನುಮಂತ ಊರ ಹೊರಗೆ ನಿಂತಿರುತ್ತಾನೆ. ಈ ದೈವಗಳಾದರೂ ಕೂಡ ತಮ್ಮ ವಾಸಸ್ಥಾನ, ಆಹಾರ-ಪಾನೀಯಗಳ ಬಗೆಗೆ ಅಷ್ಟೊಂದು ಗಮನಹರಿಸಿಲ್ಲ. ತಿರುಪತಿ ತಿಮ್ಮಪ್ಪ ಮೊದಲು ಜನಪದ ದೈವವಾಗಿದ್ದು, ಶ್ರೀಮಂತನಾದಂತೆಲ್ಲಾ ವೆಂಕಟರಮಣನೆಂಬ ಹೆಸರನ್ನಿಟ್ಟುಕೊಂಡು ಶಿಷ್ಟದೇವತೆಯಾಗಿ ಈಗ ಏರಕಂಡೀಷನ್ ಕಟ್ಟಡದಲ್ಲಿ ವಾಸವಾಗಿದ್ದಾನೆ. ಹೀಗೆ ಕೆಲವು ಗಂಡು ದೈವಗಳು ಗ್ರಾಮಗಳನ್ನು ಬಿಟ್ಟು ಈಗ ಪಟ್ಟಣ ಸೇರಿವೆ. ಐಷಾರಾಮ ಜೀವನ ಸಾಗಿಸುತ್ತವೆ. ಬಹುತೇಕ ಗಂಡುದೈವಗಳು, ಕುಲದೈವಗಳಾಗಿ – ಪ್ರಾಂತ ದೈವಗಳಾಗಿ ಹಾಗೇ ಉಳಿದುಕೊಂಡಿವೆ.
ವಾಸಸ್ಥಾನಕ್ಕೆ ಸಂಬಂಧಿಸಿದಂತೆ ಹೆಣ್ಣು ದೈವ-ಗಂಡು ದೈವಗಳಲ್ಲಿ ಅಂತಹ ವ್ಯತ್ಯಾಸವಿಲ್ಲ. ಗಂಡು ದೈವಗಳೂ ಕೂಡ ಸಾಮಾನ್ಯವಾಗಿ ಗುಡ್ಡ-ಪರ್ವತ-ಮರಗಳ ಗುಂಪುಗಳಲ್ಲಿ, ಹಾಳುಬಿದ್ದ ಗುಡಿಗಳಲ್ಲಿ ವಾಸ ಮಾಡುತ್ತವೆ. ಇತ್ತೀಚಿನ ವರ್ಷಗಳಲ್ಲಿ ಕೆಲವು ದೈವಗಳು ಗಚ್ಚಿನ ಗುಡಿಯಲ್ಲಿ ವಾಸಿಸುತ್ತವೆ. ಜನಪದ ತ್ರಿಪದಿಗಳಲ್ಲಿ ಇವುಗಳ ವಾಸಸ್ಥಾನದ ಬಗೆಗೆ ಕಾವ್ಯಮಯವಾಗಿ ಹೇಳಲಾಗಿದೆ.
“ಆಂಜನಯ್ಯ ಇರವೂದು ಹದಿನಾರಂಕಣಗುಡಿ
ಚಿನ್ನದ ಮಾಳೀಗೆ ಕಲುಕಂಬ | ಹನುಮಂತ
ನಿನ್ನ ಕರ್ತವ್ಯ ಇರೋದು ಕೈಲಾಸ”
“ಮುತ್ತಪ್ಪನ ಗುಡಿ ಮುಂದೆ ಹಿಪ್ಪೆಯ ಮರ ಹುಟ್ಟಿ
ಎಪ್ಪತ್ತು ರೆಂಭ ಕವಲೊಡೆದು | ಮುತ್ತಪ್ಪ
ತುಪ್ಪ ಮಾರೋಳಿಗೆ ನೆರಳಾಯ್ತು”
“ಅಪ್ಪ ಕೋರಿಯ ಸಿದ್ಧ ಕಪ್ಪೀಲಿ ಕರಿಚೆಲುವ
ಇಟ್ಟ ಬಂಗಾರಕ ಹೊಳದಾನ | ನಾಲ್ವಾರ
ಗಚ್ಚೀನ ಪೌಳ್ಯಾಗ ನೆನದಾನ”
“ಮದರಸಾಬನ ಮಾಲಗಂಬದ ಮ್ಯಾಲ
ವಾಲ್ಯಾಡಿ ದೀಪ ಉರಿತಾವ | ನನ ಮನಿsಯ
ಬಾಲ ಹಚ್ಚ್ಯಾನ ಸರದೀಪ”
“ಶರಣಬಸವ ನಿನ್ನ ಶಿಖರದ ಮ್ಯಾಲಿರುವ
ಚುಕ್ಕಿ ಮೂಡ್ಯಾವ ಅಪರೂಪ | ಶರಣಬಸವ
ರೈತರ್ಹಚ್ಚ್ಯಾರ ಸರದೀಪ”
ಈ ತ್ರಿಪದಿಗಳಲ್ಲಿ ಹನುಮಂತ, ಮುತ್ತಪ್ಪ, ಕೋರಿಸಿದ್ಧ, ಮದರಸಾಬ, ಶರಣಬಸವ ಈ ದೈವಗಳ ವಾಸಸ್ಥಾನಗಳ ಬಗೆಗೆ ವಿವರಿಸಲಾಗಿದೆ. ಈ ತ್ರಿಪದಿಗಳಲ್ಲಿ ಬರುವ ‘ಚಿನ್ನದ ಮಾಳೀಗೆ ಕಲುಕಂಬ’, ‘ಎಪ್ಪತ್ತುರೆಂಭೆ ಕವಲೊಡೆದು’, ‘ಇಟ್ಟ ಬಂಗಾರಕ ಹೊಳದಾನ’, ‘ವಾಲ್ಯಾಡಿ ದೀಪ ಉರಿತಾವ’, ‘ಚುಕ್ಕಿ ಮೂಡ್ಯೂವ ಅಪರೂಪ’ ಇಂತಹ ನುಡಿಗಳಲ್ಲಿ ಬರುವ ಕಾವ್ಯಸತ್ವ ಗಮನಿಸುವಂತಹದ್ದಾಗಿದೆ. ಮಲೆ, ಗುಡ್ಡ, ಬೆಟ್ಟಗಳಲ್ಲಿ ವಾಸವಾಗಿರುವ ಮೈಲಾರಲಿಂಗ, ಮಲೆಮಾದೇಶ್ವರ, ಭೈರವ, ಬೀರಪ್ಪ ದೈವಗಳ ಬಗೆಗೆ ಜನಪದರು ಹೀಗೆ ಹಾಡುಕಟ್ಟಿದ್ದಾರೆ.
“ಅವತಾರ ಪುರುಷಾಗಿ ಬಂದಾನು ಸ್ವಾಮಿ
ಏಳುಗುಡ್ಡದ ಕಣಿವೆಯಲಿ
ಭಕ್ತರು ಕರೆದಾರು ಮೈಲಾರಗುಡ್ಡ”
ಆನೆಮಲೆ ಜೇನುಮಲೆ
ಕಾನಮಲೆ ಗುತ್ತಮಲೆ ಗುಂಜಿಮಲೆ ಗುಲಗಂಜಿಮಲೆ
ಏಳುಮಲೆ ಎಪ್ಪತ್ತೇಳು ಮಲೆಯಲ್ಲಿ
ನಾಟ್ಯವಾಡುತಾನ ಮಾದಪ್ಪ”
“ನಿಂಬೆ ಹಣ್ಣಿಗೆ ಬಂದ ತುಂಬೆ ಹುವ್ವಿಗೆ ಬಂದ
ಇಂಬು ನೋಡಲು ಬಂದ ಭೈರವ | ಚುಂಚನಗಿರಿಯ
ಇಂಬೊಳ್ಳೆದೆಂದು ನೆಲೆಗೊಂಡ”
ಅಂದನ ಗಿರಿಯಾಗ ಹುಟ್ಟೀದ ಬೀರಯ್ಯ
ಮಂದನ ಗಿರಿಯಾಗ ಬೆಳೆದಾನ ಬೀರಯ್ಯ
ಹೆಣ್ಣು ದೈವಗಳಾಗಲಿ, ಗಂಡು ದೈವಗಳಾಗಲಿ ಸಾಮಾನ್ಯವಾಗಿ ಮರದಡಿಯಲ್ಲಿ, ತೋಪಿ ನಲ್ಲಿ, ಬಂಡೆಯಲ್ಲಿ, ಬಯಲಿನಲ್ಲಿ ನೆಲೆಸಿರುವುದನ್ನು ಈ ಹಾಡುಗಳು ವಿಶ್ಲೇಷಿಸುತ್ತವೆ. ಮೈಲಾರಲಿಂಗನು ಹುತ್ತ, ಆಲದಮರ, ಎಕ್ಕೆಯ ಗಿಡಗಳಲ್ಲಿ ನೆಲೆಸಿರುವುದನ್ನು ವಿಶೇಷವಾಗಿ ಗಮನಿಸಬಹುದಾಗಿದೆ.
ಬಹಳಷ್ಟು ಗಂಡು ದೈವಗಳ ರೂಪ ಹೆಣ್ಣು ದೈವಗಳಂತೆ ಉಗ್ರವಾಗಿರದೆ ಸೌಮ್ಯ ವಾಗಿರುತ್ತದೆ. ಆದರೆ ಭೈರವ – ಈರಭದ್ರ ದೈವಗಳ ರೂಪಗಳು ಉಗ್ರವಾಗಿರುತ್ತವೆ. ಬೋರೆ ದೇವರ ವಿಗ್ರಹ ಮೂರಡಿ ಎತ್ತರವಿರುತ್ತದೆ. ನಾಲ್ಕು ಕೈಗಳನ್ನು ಹೊಂದಿದ್ದು ಅವುಗಳಲ್ಲಿ ತ್ರಿಶೂಲ, ಡಮರುಗ, ಕತ್ತಿಗಳನ್ನು ಹಿಡಿದುಕೊಂಡಿರುತ್ತದೆ. ಜಡೆಯಲ್ಲಿ ಚಂದ್ರ, ಗಂಗೆ, ಎದೆಯ ಮೇಲೆ ಲಿಂಗ ಇರುತ್ತವೆ. ಅನೇಕ ಗಂಡು ದೈವಗಳು ಸೊಂಟದ ಮೇಲೆ ಕೈಯಿಟ್ಟು ನಿಂತಿರುತ್ತವೆ. ಕೆಲವು ದೈವಗಳ ಪಾದದ ಹತ್ತಿರ ಸೇವಕರ ವಿಗ್ರಹಗಳೂ ಇರುತ್ತವೆ. ಕೆಲವು ದೈವಗಳು ಬಹಳ ಸಾದಾ ರೀತಿಯಲ್ಲಿದ್ದು ಗಂಡಸಿನ ಮುಖವೊಂದಿದ್ದರೆ ಅದು ಗಂಡು ದೈವವೆಂದು ತಿಳಿಯಬಹುದಾಗಿದೆ. ಉಗ್ರವಾದ ದೈವಗಳು ತೆರೆದ ಕಣ್ಣು, ಕೋರೆಹಲ್ಲು, ಚಾಚಿದ ನಾಲಿಗೆಗಳಿಂದ ಭಯಂಕರವಾಗಿರುತ್ತವೆ. ಕೇವಲ ರುಂಡ ಮಾತ್ರ ಇರುವ ಗಂಡು ದೈವಗಳೂ ಇವೆ.
“ಕೋರ್ವಾದ ವೀರಪ್ಪ ಕಣ್ಣೀಗಿ ತಾರೀಫ
ಸಾಲಪತ್ರಿಯ ಸಾಲ್ಹಿಡಿದು | ನಡದಾರ
ಕೆಂಧೂಳ್ಹಾರ್ಯಾವ ಗಗನಕ್ಕ”
“ಕರಿ ಹನುಮ ನಿನ ರೂಪ ಬರದೇವು ಬಂಡಿಮ್ಯಾಲ
ಸಗರ ಶಾಪುರದ ಕರಿ ಹನುಮ ನಿನ ನಾಮ
ಬರದೇವು ನಮ್ಮ ಕಣದಾಗ”
“ಚುಂಚನ ಗಿರಿಯಪ್ಪ ಸೂಜಿಗಲ್ಲಿನ ಮೇಲೆ
ನಿಂತು ಕಿನ್ನುರಿಯ ನುಡಿಸೋನೆ | ಭೈರುವ
ನಿನ್ನ ಸೊಲ್ಲಾದವೆಲ್ಲ ಅಪರಂಜಿ”
“ಕುಂತಾಡೊ ಜೋಕುಮಾರಗ ಕುಂಚಿಗೆ ಕುಲಾಯಿ
ಜೋಡಿ ಮುತ್ತವನ ಕಿವಿಯಾಗ | ಗೌರವ್ವ
ಓಡ್ಯಾಡಿ ಮಗನ ಹೆಸರ್ಹೇಳ”
ಇಂತಹ ಅನೇಕ ತ್ರಿಪದಿಗಳಲ್ಲಿ ಗಂಡು ದೈವಗಳ ರೂಪ, ಸ್ವರೂಪವನ್ನು ಕುರಿತಂತೆ ಹಾಡಲಾಗಿದೆ. ಈರಣ್ಣ, ಕರಿಹನುಮ, ಭೈರವ, ಜೋಕುಮಾರ ಈ ದೈವಗಳ ರೂಪವನ್ನು ಕುರಿತಂತೆ ಇಲ್ಲಿ ವರ್ಣಿಸಲಾಗಿದೆ. ಮಾದೇಶ್ವರ, ಮಂಟೇಸ್ವಾಮಿಯಂತಹ ರೂಪವನ್ನು ಕುರಿತಾದ ಹಾಡುಗಳು ದೀರ್ಘವಾಗಿವೆ. ಜಾನಪದ ಸಂಸ್ಕೃತಿಯಲ್ಲಿ ಹೆಣ್ಣು ದೈವಗಳೇ ಪ್ರಧಾನವಾಗಿರುವುದರಿಂದ ಅನೇಕ ಗಂಡು ದೈವಗಳು ನಿರ್ಲಕ್ಷಿಸಲ್ಪಟ್ಟಿವೆ.
ಗಂಡು ದೈವಗಳು ಕೆಲವು ಬೆಲೆಯುಳ್ಳ ಆಭರಣಗಳನ್ನು ಹಾಕಿಕೊಂಡು ಉಡುಪು ಧರಿಸಿರುತ್ತವೆ. ಇನ್ನು ಕೆಲವು ದೈವಗಳು ಸಾದಾ ರೂಪದಲ್ಲಿರುತ್ತವೆ. ಹನುಮಂತ ಚಡ್ಡಿ ಹಾಕಿಕೊಂಡರೆ, ಬೊಮ್ಮಯ್ಯ ಧೋತರ ಉಟ್ಟುಕೊಂಡಿರುತ್ತಾನೆ. ಗಂಡು ದೈವಗಳ ವೇಷಭೂಷಣಗಳನ್ನು ಕುರಿತಂತೆ ಜನಪದ ಕಾವ್ಯದಲ್ಲಿ ಹೀಗೆ ಹೇಳಲಾಗಿದೆ.
“ಊರಿನ ಹಣುಮsನ ಚೆಡ್ಡ್ಯಾರು ಹೊಲಸ್ಯಾರ
ಗೆಜ್ಜೇದ ಪಟ್ಟ್ಯಾರ ಬಿಗಿಸ್ಯಾರ | ನಾಲ್ವಾರ
ಮಾನ್ಯವುಳ್ಳಂಥ ಗೌಡಾರ”
“ಅಡಗಿನ ಬೇಲೂರ ಬೆಡಗಿನ ಏರಿಮ್ಯಾಲೆ
ಒಗೆದು ದೋತುರವ ಉಡುವವನೆ | ಬೊಮ್ಮಯ್ಯ
ನಿನ್ನ ಉಡುದಾರವೆಲ್ಲ ಅಪರಂಜಿ”
ಈ ತ್ರಿಪದಿಗಳಲ್ಲಿ ಗಂಡು ದೈವಗಳ ಉಡುಪಗಳ ಬಗೆಗೆ ವರ್ಣನಾತ್ಮಕ ಶೈಲಿಯಲ್ಲಿ ಹೇಳಲಾಗಿದೆ. ಭಂಡಾರ, ಕವಡೆ, ಕೋರಿ ಅಂಗಿ ಇವು ಮೈಲಾರಲಿಂಗನು ಧರಿಸುವ ಸಂಕೇತ ಗಳಾಗಿವೆ.
ಹುಲಿ, ಹಾವುಗಳನ್ನು ತಮ್ಮ ವಾಹನಗಳನ್ನಾಗಿ ಮಾಡಿಕೊಂಡಿರುವ ದೈವಗಳು, ನಾಯಿ, ಕುದುರೆ, ಕರಡಿಗಳನ್ನೂ ವಾಹನಗಳನ್ನಾಗಿ ಮಾಡಿಕೊಂಡಿವೆ. ನಂದಿ ಪ್ರಮುಖ ವಾಹನವಾಗಿದೆ.
“ಎಂಟು ಹುಲಿ ಹೊಡ್ಕಂಡು ಕುಂಟ್ಹುಲಿ ಮೇಲೆ ಕೂತ್ಕೊಂಡು
ಕುಂಟನಪುರದಾಗೆ ಬರುವವನೆ | ಮಾದಯ್ಯ
ಎಂಟರ ಬಿಸಾಲೆ ಎದುರಾದೊ”
“ಮಾದೇವ ಅನ್ನೋನು ಲೋಕಕ್ಕೆ ದೊಡ್ಡೋನು
ನಾಗರದ ತೆಕ್ಕೆ ತೊಡೆ ಮೇಲೆ | ಮಕ್ಕೊಂಡು
ನಾಡಿಂಗೆ ಉತ್ತರ ಬರದಾನೊ”
ಈ ತ್ರಿಪದಿಗಳಲ್ಲಿ ಹುಲಿ ಮತ್ತು ನಾಗರದಂತಹ ಪ್ರಾಣಿಗಳ ಪ್ರಸ್ತಾಪವಿದೆ. ಹೀಗೆ ವಿವಿಧ ಪ್ರಾಣಿಗಳನ್ನು ವಾಹನಗಳನ್ನಾಗಿ ಮಾಡಿಕೊಂಡಿರುವ ಗಂಡು ದೈವಗಳು ಖಡ್ಗ-ತ್ರಿಶೂಲ-ಡಮರು-ಬಟ್ಟಲು-ಬಿಲ್ಲುಬಾಣಗಳನ್ನು ಲಾಂಛನಗಳನ್ನಾಗಿ ಪಡೆದಿರುತ್ತವೆ. ಕೊಳಲು, ಪಾರಿ, ಕಿನ್ನರಿ, ತುಂತುಣಿ, ತಾಳ, ಗಂಟೆ, ಜಾಗಟೆ, ಡೊಳ್ಳು ಈ ಮೊದಲಾದ ವಾದ್ಯಗಳನ್ನು ಹೊಂದಿರುತ್ತವೆ.
ಗಂಡು ದೈವಗಳಲ್ಲಿ ಜೋಕುಮಾರ ಮಳೆ ದೈವವಾಗಿ, ಹನುಮಂತ ಫಲದೈವವಾಗಿ ಕಾಣಿಸಿಕೊಂಡಿವೆ. ಮದುವೆ ಕಾಣದ ಯುವತಿಯರು, ಮಕ್ಕಳಾಗದ ಮಹಿಳೆಯರು ಹನುಮಂತನಿಗೆ ಭಕ್ತಿಯಿಂದ ನಡೆದುಕೊಳ್ಳುತ್ತಾರೆ. ಹನುಮಂತ ಅನಿಷ್ಟಗಳನ್ನು ಹೊಡೆದೋಡಿ ಸುವ ದೈವವೂ ಆಗಿದ್ದಾನೆ.
“ಕಟ್ಟೆಯ ಹತ್ಯಾನೆ ಹೊತ್ತುಗಳ ನೋಡ್ಯಾನೆ
ಹತ್ಯಾನೆ ನೀಲ ಕುದುರೆಯ | ಜೋಕುಮಾರ
ಕೈಬೀಸಿ ಮಳೆಯ ಕರೆದಾನೆ”
ಎಂಬಂತಹ ತ್ರಿಪದಿಗಳಲ್ಲಿ ಜೋಕುಮಾರ ಮಳೆಯ ದೈವವಾಗಿ ಪೂಜಿಸಲ್ಪಡುವುದನ್ನು ನೋಡಬಹುದಾಗಿದೆ. ಆದಿಚುಂಚನಗಿರಿಯ ಭೈರವ ಪಾಪ ಪರಿಹರಿಸುವ ದೈವವಾಗಿದ್ದಾನೆ. ಜುಂಜಪ್ಪನು ಮಕ್ಕಳನ್ನು ಕೊಡುವ ಫಲದೈವವಾಗಿದ್ದಾನೆ. ಜಟ್ಟಿಗ ಪಶುರಕ್ಷಣೆಯ ದೈವ ವಾಗಿದ್ದಾನೆ.
ಸೋಮವಾರ, ಶನಿವಾರ ಗಂಡು ದೈವಗಳನ್ನು ಪೂಜಿಸುವ ಪ್ರಮುಖ ವಾರಗಳಾಗಿವೆ. ಗಂಡು ದೈವಗಳ ಜಾತ್ರೆಗಳಲ್ಲಿ ತೇರು ಪ್ರಧಾನ ಪಾತ್ರವಹಿಸುತ್ತದೆ. ತೇರಿನ ವರ್ಣನೆಯನ್ನು, ಉತ್ಸವದ ಸಡಗರವನ್ನು ಅನೇಕ ತ್ರಿಪದಿಗಳು ಹಿಡಿದಿಟ್ಟಿವೆ.
“ನಾಕೂ ಮೂಲಿಗೆ ನಾಕೂ ಬೆಳ್ಳಿಯ ಗಂಟೆ
ನಾಕೂ ಬೇಕೆಂದೋ ಸರಪಾಣೀ | ಭೈರವನ್ತೇರು
ಲೋಕಾ ತಲ್ಲಣಿಸೇ ಹರಿದಾವೊ”
“ಎಲ್ಲಾರ ತೇರು ಮೆಲ್ಲಾನೆ ಹರಿದಾರೆ
ವಲ್ಲಣಗಾರ ಮಾದಪ್ಪ | ನಿನ ತೇರು
ಧರೆಯ ದಲ್ಲಣಿಸಿ ಹರದಾವೆ”
ಅನೇಕ ಹಾಡುಗಳಲ್ಲಿ ವಿವಿಧ ಗಂಡು ದೈವಗಳ ಜಾತ್ರೆ-ಉತ್ಸವಗಳ ಸಂಭ್ರಮಗಳು ಕಾಣಿಸಿಕೊಂಡಿವೆ. ಜುಂಜಪ್ಪನ ಜಾತ್ರೆಯಲ್ಲಿ ವಿವಿಧ ರೀತಿಯ ಕಾಣಿಕೆಗಳನ್ನು ಭಕ್ತರು ಅರ್ಪಿಸುತ್ತಾರೆ. ಮೈಲಾರಲಿಂಗನ ಜಾತ್ರೆಯಲ್ಲಿ ಲಕ್ಷಗಟ್ಟಲೆ ಭಕ್ತರು ಸೇರಿ ಕಾರಣಿಕ ಕೇಳಲು ಕಾತುರರಾಗಿರುತ್ತಾರೆ. ಅಸಂಖ್ಯಾತ ಜನ ಭಕ್ತರು ತದೇಕಚಿತ್ತದಿಂದ ಈ ಕಾರಣಿಕ ಕೇಳುವ ರೀತಿ ವಿಶಿಷ್ಟವಾಗಿದೆ. ಕುಕನೂರಿನ  ಸಮೀಪದ ಗುದ್ನೆಪ್ಪನ ಮಠದಲ್ಲಿ ಪ್ರತಿ ವರ್ಷ ನಡೆಯುವ ಜಾತ್ರೆಯಲ್ಲಿ ಗುದ್ನೆಪ್ಪನ ಪಂಚ ಕಳಶದ ತೇರು ಗಮನ ಸೆಳೆಯುತ್ತದೆ. ಇದೇ ರೀತಿ ಕೂಲಳ್ಳಿ ಗೋಣಿಬಸಪ್ಪ, ಕೊಟ್ಟೂರ ಕೊಟ್ಟೂರಬಸಪ್ಪ, ಕಲಬುರ್ಗಿಯ ಶರಣಬಸಪ್ಪ, ವದ್ನಾಳ ಹಮಿಗಿ ಅಜ್ಜ ಈ ದೈವಗಳ ಜಾತ್ರೆಗಳು ವಿಶಿಷ್ಟ  ರೀತಿಯಿಂದ ನಡೆಯುತ್ತವೆ.
ಗಂಡು ದೈವಗಳಿಗೆ ಸಂಬಂಧಿಸಿದಂತೆ ಅನೇಕ ಆಚರಣೆಗಳಿವೆ. ಹರಕೆ ಹೊರುವುದು, ನೆಲಮುಡಿ ಹಾಸುವುದು, ಶಸ್ತ್ರ ಹಾಕಿಕೊಳ್ಳುವುದು, ಕೊಂಡ ಹಾಯುವುದು, ಗೊಂದಲ ಹಾಕುವುದು, ಇಂತಹ ಅನೇಕ ಆಚರಣೆಗಳನ್ನು ಕಾಣಬಹುದಾಗಿದೆ. ಈ ದೈವಗಳನ್ನು ಕುರಿತಂತೆ ಅನೇಕ ನಂಬಿಕೆಗಳಿವೆ.
ಜಟ್ಟಿಗ ದೈವಕ್ಕೆ ಪ್ರತಿ ವರ್ಷವೂ ಕುರಿ, ಕೋಳಿಗಳ ಬಲಿ ಕೊಡುತ್ತಾರೆ. ತೋಟಗಾರರು ತಾವು ಬೆಳೆದ ಮೊದಲ ಫಸಲನ್ನು ಹಣ್ಣು-ಕಾಯಿಗಳನ್ನು ಜಟಿಗನಿಗೆ ತಂದು ಅರ್ಪಿಸುತ್ತಾರೆ. ಜುಂಜಪ್ಪನ ಹೆಸರಿನಲ್ಲಿ ಭಕ್ತರು ಬಸವನನ್ನು ಬಿಡುತ್ತಾರೆ. ಚುಂಚನಗಿರಿಯ ಭೈರವನಿಗೆ ಸಂಬಂಧಿಸಿದಂತೆ ವಿಶಿಷ್ಟ ಆಚರಣೆಯಿದೆ. ಇದನ್ನು ‘ಭುಕ್ತಿ’ ಎಂದು ಕರೆಯುತ್ತಾರೆ. ಭುಕ್ತಿಯ ಬೆಳಿಗ್ಗೆ ದೇವರಿಗೆ ಮೊಸರು ಅನ್ನದ ತಳಿಗೆಯನ್ನು ಅರ್ಪಿಸುತ್ತಾರೆ. ಸೋದರಳಿಯ ಅಥವಾ ಸೋದರ ಸೊಸೆಗೆ ಮೇಲಿನ ಹಲ್ಲು ಬಂದರೆ, ಸೋದರ-ಮಾವನಾದವನು ಬೆಳ್ಳಿಬಟ್ಟಲ-ಬಟ್ಟೆ ತರಬೇಕು. ಆ ಬೆಳ್ಳಿ ಬಟ್ಟಲಿನಿಂದ ಮಗುವಿನ ಹಲ್ಲಿಗೆ ಗೀರಿ ಬಂದ ರಕ್ತವನ್ನು ಹನುಮಂತ ದೇವರ ಪೂಜಾರಿ ಹನುಮಂದೇವರ ಗುಡಿಯಲ್ಲಿ ಸೋದರಮಾವನ ಹಣೆಗೆ ಹಚ್ಚುತ್ತಾನೆ. ಮಾಳಿಂಗರಾಯನ ಜಾತ್ರೆಯಲ್ಲಿ ಮುಂಡಾಸ ಸುತ್ತುವ ರಾತ್ರಿ ಗುಡಿಯ ಸಮೀಪ ಯಾರೂ ಉಳಿಯುವುದಿಲ್ಲ. ರಾತ್ರಿ ದೂರದ ಹೊಲಗಳಲ್ಲಿ ತಂಗಿದ್ದು ಬೆಳಗಿನ ಜಾವ ಹೊರಟು ಬರುತ್ತಾರೆ. ಈ ಆಚರಣೆಯಲ್ಲಿ ಹೆಜ್ಜೆ ನಮಸ್ಕಾರ, ಪಂಜಿನ ಸೇವೆ, ಉರುಳು ಸೇವೆ, ಬಾಯಿ ಬೀಗ ಈ ಮುಂತಾದ ಹರಕೆಗಳನ್ನು ಹೊತ್ತು ಆಚರಿಸುತ್ತಾರೆ.
ದೇವರಗುಡ್ಡದ ಮೈಲಾರಲಿಂಗನ ಉತ್ಸವದ ಆಚರಣೆಗಳು ಭಯ ಹುಟ್ಟಿಸುತ್ತವೆ. ವಿಜಯದಶಮಿಯಂದು ಮೈಲಾರಲಿಂಗನ ಗುಡಿಯಲ್ಲಿ ಪುರವಂತರು, ವೇಷ ಹಾಕಿದ ವೀರರು ಕೊರಳಲ್ಲಿ ರುಂಡಮಾಲೆಗಳನ್ನು ಹಾಕಿಕೊಂಡು ಕೈಯಲ್ಲಿ ಖಡ್ಗವನ್ನು ಹಿಡಿದುಕೊಂಡು ಕುಣಿಯುತ್ತಾರೆ. ಅದರಲ್ಲೊಬ್ಬ ವೀರ ಬಗನಿಗೂಟವನ್ನು ಎಡಗಾಲ ಮೊಳಕಾಲು ಹಾಗೂ ಹಿಮ್ಮಡದ ಮೇಲಿನ ಅಂತರದಲ್ಲಿಟ್ಟು ಬಲವಾದ ತುಂಡಿನಿಂದ ತಾನೇ ಬಡಿದುಕೊಳ್ಳುತ್ತಾನೆ. ಆ ಗೂಟ ಹಿಮ್ಮಟದಿಂದ ಹೊರಗೆ ಬಂದು ಮತ್ತೊಂದು ಬದಿಯನ್ನು ಸೀಳಿಕೊಂಡು ಹಾಯುತ್ತದೆ. ಅದೇ ತೂತಿನಲ್ಲಿ ಕಾರಿಮುಳ್ಳಿನ ಕಂಟಿಯನ್ನು ಹಾಯಿಸಿ ಎದುರುಬದುರು ಎಳೆದುಕೊಳ್ಳುವ ದೃಶ್ಯ ಭಯಂಕರವಾಗಿ ಕಾಣಿಸುತ್ತದೆ. ಇಂತಹ ಅನೇಕ ಉಗ್ರ ಆಚರಣೆಗಳು ಗಂಡು ದೈವಗಳ ಜಾತ್ರೆ-ಉತ್ಸವಗಳಲ್ಲಿ ಆಚರಿಸಲ್ಪಡುತ್ತವೆ.
ಗಂಡು ದೈವವಾದ ಮೈಲಾರಲಿಂಗ ಹಾಗೂ ಹೆಣ್ಣು ದೈವವಾದ ಎಲ್ಲಮ್ಮ ಈ ಎರಡೂ ದೈವಗಳ ಅನೇಕ ಆಚರಣೆಗಳಲ್ಲಿ ಹೋಲಿಕೆಯಿರುವುದನ್ನು ಕಾಣಬಹುದಾಗಿದೆ. ಕರ್ನಾಟಕ- ಆಂಧ್ರಪ್ರದೇಶ ಮತ್ತು ಮಹಾರಾಷ್ಟ್ರ ಈ ಮೂರೂ ರಾಜ್ಯಗಳಲ್ಲಿ ಮೈಲಾರಲಿಂಗ ಮತ್ತು ಎಲ್ಲಮ್ಮ ಈ ದೈವಗಳ ಸಂಪ್ರದಾಯಗಳು ಆಚರಣೆಯಲ್ಲಿರುವುದನ್ನು ಕಾಣಬಹುದಾಗಿದೆ. ಎಲ್ಲಮ್ಮ ಮೈಲಾರಲಿಂಗನ ತಂಗಿಯೆಂದು ಈ ಭಾಗದಲ್ಲಿ ಪ್ರಚಲಿತವಿದೆ. ಗೊಂದಲಿಗರು ಹಾಡುವ ಎಲ್ಲಮ್ಮನ ಹಾಡುಗಳಲ್ಲಿ ಮೈಲಾರನ ಪ್ರಸ್ತಾಪ ಬರುತ್ತದೆ.
ಇವೆರಡೂ ಸಂಪ್ರದಾಯಗಳಲ್ಲಿ ಎದ್ದು ಕಾಣುವ ಆಚರಣೆಗಳ ಹೋಲಿಕೆಗಳನ್ನು ‘ಮೈಲಾರಲಿಂಗ – ಖಂಡೋಬಾ’ ಎಂಬ ತಮ್ಮ ಕೃತಿಯಲ್ಲಿ ಡಾ. ಎಂ.ಬಿ. ನೇಗಿನಹಾಳವರು ಗುರುತಿಸಿದ್ದಾರೆ. ಭಂಡಾರ-ಕವಡೇಸರ ಎಲ್ಲಮ್ಮನ ಜೋಗತಿಯರಲ್ಲಿ – ಮೈಲಾರಲಿಂಗನ ಗೊರವರಲ್ಲಿ; ಇಬ್ಬರಲ್ಲೂ ಕಾಣಬಹುದಾಗಿದೆ. ಎಲ್ಲಮ್ಮನ ಭಕ್ತರು ಲಗ್ನಪೂರ್ವದಲ್ಲಿ ಬೆಳತನಕ ಗೊಂದಲದ ವಿಧಿ ವಿಧಾನಗಳನ್ನಾಚರಿಸುತ್ತಾರೆ. ಅದೇ ರೀತಿ ಮೈಲಾರದೇವರ ಸಂಬಂಧಿಯಾದ ಚಿಕ್ಕಯ್ಯ – ಜುಂಜಯ್ಯರ ಆರಾಧನೆ ನಡೆಯುತ್ತದೆ. ಗೊರವರು ಬ್ರಹ್ಮಚಾರಿ ಗಳಾಗಿರುವಂತೆ, ಜೋಗತಿಯರೂ ಬ್ರಹ್ಮಚಾರಿಗೆಯರಾಗಿ ದೇವಿಗೆ ಅರ್ಪಿಸಿಕೊಂಡವರಾಗಿ ರುತ್ತಾರೆ. ಜನಿಗೆಯ ಆಕಳು ಮತ್ತು ಎಮ್ಮೆಯ ಸಂಪ್ರದಾಯಗಳನ್ನು ಎರಡೂ ಆಚರಣೆಗಳಲ್ಲಿ ಕಾಣಬಹುದಾಗಿದೆ. ಹೀಗೆ ಅನೇಕ ಆಚರಣೆಗಳಲ್ಲಿ ಸಾಮ್ಯತೆಯನ್ನು ಕಾಣಬಹುದಾಗಿದೆ.
ಮೈಲಾರಲಿಂಗನ ಆಚರಣೆಗಳಂತೂ ತುಂಬಾ ವಿಶಿಷ್ಟವಾಗಿವೆ. ಚೌರೀ ಬೀಸುವವರು, ದೀವಟಿಗೆ ಸೇವೆಯವರು, ಎಲೆಚಂಚಿಯವರು, ಬಿಚ್ಚುಗತ್ತಿಯವರು ಇವರ ಆಚರಣೆಗಳು ಕುತೂಹಲಕಾರಿಯಾಗಿವೆ. ಮೈಲಾರಲಿಂಗನಿಗೆ ಗಾಂಜಾ ಸೇವೆಯನ್ನು ಸಲ್ಲಿಸುವವರು, ನಾಯಿ ಯಂತೆ ಬೊಗಳುವವರು, ಕುದುರೆಯಂತೆ ಕುಣಿಯುತ್ತ ಚಾವಟಿಯಿಂದ ಹೊಡೆದುಕೊಳ್ಳುವ ಕುದುರೆಕಾರರು ವಿವಿಧ ಬಗೆಯ ಆಚರಣೆಗಳನ್ನು ಆಚರಿಸುತ್ತ ಮೈಲಾರನ ಮಹಾತ್ಮೆಯನ್ನು ತಿಳಿಸುತ್ತಾರೆ. ಹೀಗೆ ಈ ಉತ್ಸವ-ಜಾತ್ರೆಗಳಲ್ಲಿ ನಡೆಯುವ ಈ ಆಚರಣೆಗಳನ್ನು ಇಂದು ಮನೋವಿಜ್ಞಾನ ಹಾಗೂ ಸಮಾಜವಿಜ್ಞಾನ ನೆಲೆಯಲ್ಲಿ ನೋಡಿ ಅಧ್ಯಯನ ಮಾಡಬೇಕಾಗಿದೆ.
ಗಂಡು ದೇವತೆಗಳನ್ನು ಕುರಿತಂತೆ ಭಕ್ತರಲ್ಲಿ ಅನೇಕ ನಂಬಿಕೆಗಳಿವೆ. ಈ ನಂಬಿಕೆಗಳು ಪ್ರದೇಶದಿಂದ ಪ್ರದೇಶಕ್ಕೆ ಕೆಲವೊಂದು ವಿಷಯಗಳಿಗೆ ಸಂಬಂಧಿಸಿದಂತೆ ಭಿನ್ನವಾಗಿರುತ್ತವೆ. ಪ್ರತಿ ಶನಿವಾರ ತಪ್ಪದೇ ಹನುಮಂತನಿಗೆ ನಡೆದುಕೊಂಡರೆ ಅನಿಷ್ಟಗಳು ದೂರವಾಗುತ್ತವೆ ಯೆಂಬ ನಂಬಿಕೆ ಎಲ್ಲ ಕಡೆಯೂ ಇದೆ. ಮದುವೆಯಾಗದ ಯುವತಿಯರು ಹನುಮಂತನನ್ನು ಪೂಜಿಸಿದರೆ ಬೇಗ ಮದುವೆಯಾಗುವುದೆಂಬ ನಂಬಿಕೆ ಕೂಡಾ ಬಲವಾಗಿದೆ. ಮಾದೇಶ್ವರ ಬೆಟ್ಟದಲ್ಲಿ ಗಂಡ-ಹೆಂಡಿರ ನಡುವೆ ಸಂಭೋಗವು ನಿಷಿದ್ಧವೆಂಬ ನಂಬಿಕೆಯಿದೆ. ಮಾದೇಶ್ವರನ ಗುಡ್ಡರು ಕಂಚಿನ ವಾದ್ಯವನ್ನು ಬಳಸುವುದರಿಂದ ಊಟಕ್ಕೆ ಕಂಚಿನ ತಣಗೆಯನ್ನು ಬಳಸುವುದಿಲ್ಲ ಮತ್ತು ಪಾದರಕ್ಷೆ ತೊಡುವುದಿಲ್ಲ. ಶಿವನು ದೈತ್ಯರ ಸಂಹಾರ ಕಾಲದಲ್ಲಿ ಡೋಣಿಗೆ ಬಾಯಿ ಹಚ್ಚಿಯೇ ಹಸಿವು ಹಿಂಗಿಸಿಕೊಂಡುದರ ಸಂಕೇತವಾಗಿ ಗೊರವರು ದೋಣೆಯಲ್ಲಿಯೇ ಊಟ ಮಾಡುತ್ತಾರೆ. ಬಂಜೆಯರು ಮಾಳಪ್ಪನಿಗೆ ನಡೆದುಕೊಂಡು ಮಕ್ಕಳನ್ನು ಹೆತ್ತರೆ ಹಾಗೆ ಹುಟ್ಟಿದ ಮಕ್ಕಳಲ್ಲಿ ಒಬ್ಬನನ್ನು ಮಾಳಿಂಗರಾಯನ ಮಠಕ್ಕೆ ಸೇವೆಗೆ ಅರ್ಪಿಸಬೇಕೆಂಬ ನಿಯಮವನ್ನು ನಂಬಲಾಗುತ್ತದೆ. ಜುಂಜಪ್ಪನನ್ನು ನೆನೆದರೆ ಹಾವು-ಚೇಳು ಕಚ್ಚುವುದಿಲ್ಲವೆಂಬ ನಂಬಿಕೆಯಿದೆ. ಹಬ್ಬದಲ್ಲಿ ಡೊಳ್ಳು ಬಾರಿಸುವುದು ಬೀರಪ್ಪ ದೇವರಿಗೆ ಪ್ರಿಯವಾದ ಪೂಜೆಯೆಂದು ನಂಬಿದ ಕುರುಬರು ಬೀರಪ್ಪನ ಹೆಸರಿನಲ್ಲಿ ಡೊಳ್ಳು ಬಾರಿಸುತ್ತಾರೆ.
ಜೋಕುಮಾರನಿಗೆ ಸಂಬಂಧಿಸಿದಂತೆ ಅನೇಕ ನಂಬಿಕೆಗಳನ್ನು ಕಾಣಬಹುದಾಗಿದೆ. ಜೋಕುಮಾರನ ಬಾಯಲ್ಲಿಟ್ಟಿರುವ ಬೆಣ್ಣೆಯನ್ನು ಕಣ್ಣಿಗೆ ಹಚ್ಚಿಕೊಂಡರೆ ಕಣ್ಣುಬೇನೆ ಬರುವುದಿಲ್ಲವೆಂಬ ನಂಬಿಕೆಯಿದೆ. ಜೋಕುಮಾರ ಸತ್ತಾಗ ಅಗಸರು ಮೂರು ದಿವಸ ಬಟ್ಟೆ ಒಗೆಯುವುದಿಲ್ಲ. ಜೋಕ್ಯಾನ ಹುಣ್ಣಿಮೆಯ ದಿನ ಸರಿ ರಾತ್ರಿಯಲ್ಲಿ ಇವನನ್ನು ತಳವಾರರು ತಮ್ಮ ಮನೆಯಿಂದ ಹೊಲಗೇರಿಗೆ ಒಯ್ಯುವಾಗ ಯಾರೂ ಅವನನ್ನು ನೋಡಬಾರದೆಂದೂ, ನೋಡಿದವರಿಗೆ ವರ್ಷವಿಡೀ ತೊಂದರೆ ತಪ್ಪಿದ್ದಲ್ಲವೆಂದೂ ನಂಬುತ್ತಾರೆ. ಜೋಕುಮಾರ-ಗಣಪ್ಪ ಇಬ್ಬರೂ ಭಾದ್ರಪದ ಅಷ್ಟಮಿಯೆಂದು ಹುಟ್ಟಿದ್ದರೂ ಇಬ್ಬರೂ ಪರಸ್ಪರ ಭೇಟಿಯಾ ಗುವುದಿಲ್ಲ. ಒಂದು ವೇಳೆ ಇಬ್ಬರನ್ನೂ ದರ್ಶನ ಮಾಡಿಸಿದರೆ ಕೇಡಾಗುವುದೆಂಬ ನಂಬಿಕೆಯಿದೆ. ಇಂತಹ ಅನೇಕ ನಂಬಿಕೆ – ಆಚರಣೆಗಳಲ್ಲಿ ಕೆಲವು ಆಚರಣೆಗಳು ವಿಶಿಷ್ಟವಾಗಿ ಕೆಲವು ನಂಬಿಕೆಗಳು ವೈಜ್ಞಾನಿಕವಾಗಿ ಗಮನ ಸೆಳೆಯುತ್ತವೆ.
೪ ದೈವಗಳ ಸಂಬಂಧಗಳು
ದೈವಗಳಲ್ಲಿರುವ ಸಂಬಂಧಗಳ ಮೂಲಕ ಕೆಲವು ವಿಶಿಷ್ಟ ಲಕ್ಷಣಗಳನ್ನು ಗುರುತಿಸ ಬಹುದಾಗಿದೆ.  ಜನಪದ ದೈವಗಳಿಗೆ ಗಂಡ ಇಲ್ಲದೇ ಇರಬಹುದು. ಆದರೆ ಸೋದರನಿಲ್ಲದ ಜನಪದ ದೈವಗಳಿಲ್ಲವೆನ್ನಬಹುದು. ಮಾತೃಪ್ರಧಾನ ಸಂಸ್ಕೃತಿಯಲ್ಲಿ ಸೋದರ ಸಂಬಂಧಗಳು ಹೆಚ್ಚಿದ್ದರೆ, ಪಿತೃಪ್ರಧಾನ ಸಂಸ್ಕೃತಿಯಲ್ಲಿ ಪತಿ ಸಂಬಂಧವೇ ಪ್ರಮುಖವಾಗಿ ಕಾಣುತ್ತದೆ. ಮಾತೃಪ್ರಧಾನ ಸಂಸ್ಕೃತಿಯನ್ನು ಬಿಂಬಿಸುವ ಜನಪದ ದೈವಗಳಲ್ಲಿ ಸೋದರ ಸಂಬಂಧಗಳು ಮುಖ್ಯವಾಗುತ್ತವೆ. ಹೀಗೆಂದಾಕ್ಷಣ ಜನಪದ ದೈವಗಳಲ್ಲಿ ದೈಹಿಕ ಸಂಬಂಧಗಳು ಇಲ್ಲವೆಂತಲ್ಲ. ಅಂತಹ ಕೆಲಸಂಬಂಧಗಳೂ ಕೂಡ ವಿಶಿಷ್ಟ ರೀತಿಯ ಗಮನ ಸೆಳೆಯುತ್ತವೆ.
ಪ್ರಸಿದ್ಧ ದೈವಗಳಾದ ಎಲ್ಲಮ್ಮ ಮತ್ತು ಮೈಲಾರಲಿಂಗ ಸೋದರ ಸಂಬಂಧಕ್ಕೆ ಹೆಸರಾಗಿವೆ. ಎಲ್ಲಮ್ಮ ಮೈಲಾರಲಿಂಗನ ತಂಗಿಯೆಂಬುದು ಪ್ರಚಲಿತವಾಗಿದೆ. ಗೊಂದಲಿಗರ ಅನೇಕ ಹಾಡುಗಳಲ್ಲಿ ಮೈಲಾರಲಿಂಗ ಸೋದರನಾಗಿ ಕಾಣಿಸಿಕೊಳ್ಳುತ್ತಾನೆ. ಇವೆರಡೂ ಸಂಪ್ರದಾಯದ ಆಚರಣೆಗಳಲ್ಲಿ ಸಾಮ್ಯತೆಯಿದೆ.
ಗೊಡಚಿ ಈರಣ್ಣ ಮತ್ತು ಎಲ್ಲಮ್ಮ ಇವರೂ ಕೂಡ ಅಣ್ಣ – ತಂಗಿಯರೇ ಎಂಬುದು ಎರಡೂ ಸಂಪ್ರದಾಯಗಳ ಆಚರಣೆಯಿಂದ ತಿಳಿದು ಬರುತ್ತದೆ. ಬನದ ಹುಣ್ಣಿಮೆಗೆ ಸವದತ್ತಿಯ ಎಲ್ಲಮ್ಮನ ಜಾತ್ರೆ ಪ್ರಾರಂಭವಾಗುತ್ತದೆ. ಗೊಡಚಿ ಈರಣ್ಣನ ಪಾಲಿಕೆ ಬರಲಾರದೆ ಎಲ್ಲಮ್ಮನ ತೇರು ಸಾಗುವಂತಿಲ್ಲ. ಗೊಡಚಿ ಈರಣ್ಣ, ಎಲ್ಲಮ್ಮನ ಅಣ್ಣ ನೆಂಬುದರ ಕುರಿತು ಅನೇಕ ಜನಪದ ಹಾಡುಗಳಲ್ಲಿ ಪ್ರಸ್ತಾಪವಿದೆ.
ಈರಭದ್ರ ಮತ್ತು ಜೌಡಮ್ಮ ಇವರದೂ ಕೂಡ ಅಣ್ಣ-ತಂಗಿಯ ಸಂಬಂಧವೇ ಆಗಿದೆ. ಈರಭದ್ರನು ದಕ್ಷಬ್ರಹ್ಮನ ಸಂಹಾರ ಮಾಡುವ ಸಂದರ್ಭದಲ್ಲಿ ಅನೇಕ ವೈರಿಗಳನ್ನು ಸಂಹರಿಸುತ್ತಾ ನಡೆದ. ಆ ವೈರಿಗಳ ರಕ್ತಭೂಮಿಗೆ ಬಿದ್ದಾಗ ಅವರು ಒಂದೊಂದು ಹನಿ ರಕ್ತಕ್ಕೆ ಒಬ್ಬೊಬ್ಬ ವೀರರು ಹುಟ್ಟುತ್ತಿದ್ದರಂತೆ. ಹೀಗೆ ವೈರಿಗಳು ಹುಟ್ಟಿ ರಕ್ತ ಬೀಜಾಸುರರಾಗಿ ಬೆಳೆಯಲು ಅವಕಾಶ ಕೊಡದೆ ಚೌಡಮ್ಮ ಈರಭದ್ರನ ತಂಗಿಯಾಗಿ ಬಂದು ನಾಲಿಗೆ ಚಾಚಿ ಅವರ ರಕ್ತ ಕುಡಿದು ಭೂಮಿಗೆ ರಕ್ತ ಬೀಳದಂತೆ ಮಾಡುತ್ತಿದ್ದಳಂತೆ. ಜನಪದ ಹಾಡು-ಆಚರಣೆಗಳಲ್ಲಿ ಈ ಪ್ರಸಂಗವು ಉಲ್ಲೇಖಿತವಾಗಿದೆ.
ಮೈಲಾರಲಿಂಗನ ದಾಂಪತ್ಯದ ಸಂಬಂಧಗಳು ವರ್ಣರಂಜಿತವಾಗಿವೆ. ಗಂಗಿಮಾಳವ್ವ ಮತ್ತು ಕುರುಬತ್ತೆವ್ವ ಇಬ್ಬರು ಪತ್ನಿಯರನ್ನು ಹೊಂದಿದ್ದ ಈ ದೈವದ ಕಥೆ ಅನೇಕ ಸಾಂಸ್ಕೃತಿಕ ಸಂಗತಿಗಳನ್ನು ತನ್ನೊಡಲಳಗಿಟ್ಟುಕೊಂಡಿದೆ.
ನಂಜನಗೂಡಿನ ನಂಜುಂಡನಿಗೂ ಮತ್ತು ಮೈಸೂರಿನ ಚಾಮುಂಡಿಗೂ ಸಂಬಂಧವಿದ್ದ ಬಗೆಗೆ ಜನಪದ ತ್ರಿಪದಿಗಳಲ್ಲಿ ಉಲ್ಲೇಖವಿದೆ. ನಂಜುಂಡ ಮತ್ತು ಚಾಮುಂಡಿ ಗಂಡ-ಹೆಂಡತಿಯರುಯೆಂಬ ಅಂಶ ಹಾಡುಗಳಿಂದ ತಿಳಿದುಬರುತ್ತದೆ.
“ಚಾಮುಂಡಿ ಮನೆಗೆ ಹೋಗ್ಯಾನ ನಂಜಯ್ಯ
ಹೋಳಡಕೆ ಬಿಳಿ ಎಲೆ ಕೈಯಲ್ಲಿ | ಹಿಡಕಂಡು
ಚಾಮುಂಡಿ ಬಾಗಿಲು ತೆಗೆಯೆಂದ”
“ಕದವ ತೆಗೆದಾಳೋ ಕೈಯ ಮುಗಿದಾಳೋ
ದೇವಾಂಗದ ಸೆರಗ ಹಿಡಿದಾಳೋ ನಂಜಪ್ಪ
ಸೆರಗಬಿಡು ಸೇವಂತಿಗೆ ಕೊಟ್ಟೇನು ” ||
ಈ ತ್ರಿಪದಿಗಳಲ್ಲಿ ನಂಜುಂಡ ಮತ್ತು ಚಾಮುಂಡಿಯರ ಪ್ರಣಯದ ಪ್ರಾರಂಭದ ಹಂತವನ್ನು ಕಾಣಬಹುದಾಗಿದೆ. “ಚಾಮುಂಡಿಯ ಬಟ್ಟಮೊಲೆಯನ್ನು ಬಿಡಲೊಲ್ಲ” ಎಂಬ ತ್ರಿಪದಿಯಂತೂ ನಂಜುಂಡನ  ರಸಿಕತೆಗೆ ಸಾಕ್ಷಿಯಂತಿದೆ.
ಓಬುಳರಾಯನ ರಸಿಕತೆ ವರ್ಣರಂಜಿತವಾದುದು. ಲಕ್ಷ್ಮಮ್ಮ ಮತ್ತು ಕೆಂಚಮ್ಮ ಎಂಬಿಬ್ಬರು ದೈವಗಳನ್ನು ಮದುವೆಯಾಗಿದ್ದ ಓಬುಳರಾಯ ಮೂರನೆಯವಳ ಕಡೆ ಕಣ್ಣು ಹಾಯಿಸುತ್ತಾನೆ.
“ಬಲಚರಿ ಲಕ್ಷ್ಮಮ್ಮ ಎಡಚರಿ ತೊಳಸಮ್ಮ
ಅವರಿಬ್ಬರ ನಡುವೆ ಓಬುಳರಾಯ | ಕೂತ್ಕೊಂಡು
ಒಬ್ಬೊಬ್ಬರಿಗೊಂದು ರೀತಿ ಒಲಿದಾನು”
“ಅಳಬೇಡ ಅಳಬೇಡ ಮಲೆಯ ಸೋಲಗರ ಮಗಳೆ
ಅವರಿಬ್ಬರು ನನಗೆ ಕಡೆಗಣ್ಣು  | ಕಂಡರೆ
ನಿನ ಮೇಲೆ ಮಾತ್ರ ನಿಜಗಣ್ಣು” ||
ಇಂತಹ ಅನೇಕ ತ್ರಿಪದಿಗಳಲ್ಲಿ ಓಬುಳರಾಯನ ಹೆಂಡತಿಯರನ್ನು ವರ್ಣಿಸಲಾಗಿದೆ. ಬೆಟ್ಟದ ಮಲ್ಲನು ಗಿರಿಜೆಯನ್ನು ಕಂಡು ಜಪವನ್ನೇ ಮರೆತು ಕೂಡುತ್ತಾನೆ.
“ಕಾಡುಗಣ್ಣೋಳೆ ಕೂಡೀದ್ಹುಬ್ಬಿನೋಳೆ
ಕೋಡೀಲಿ ನೀರಾ ಮೊಗಿಯೋಳೆ | ಗಿರಿಜೆ ಕಂಡು
ಮಲ್ಲಯ್ಯ ಜಪವ ಮರೆತಾನೊ”
ಈ ಶಕ್ತಿದೈವಗಳ ಸೌಂದರ್ಯಕ್ಕೆ ಮಾರುಹೋದ ಕೆಲವು ಗಂಡುದೈವಗಳು ಹೀಗೆ ಜಪ-ತಪಮರೆತು ತಿರುಗಿದ್ದನ್ನು ಜನಪದ ಕಾವ್ಯ ಮರೆಯದಂತೆ ಹಿಡಿದಿಟ್ಟಿದೆ. ಭೈರವನು ಮಾಳವ್ವನಿಗೆ ಮನಸೋತ ಪ್ರಸಂಗವನ್ನು ಒಂದು ತ್ರಿಪದಿಯಲ್ಲಿ ಹೀಗೆ ಹೇಳಲಾಗಿದೆ.
“ತುಪ್ಪದ್ಹರವಿಗೆ ಸೋತ ತೆಕ್ಕೆ ತುರುಬಿಗೆ ಸೋತ
ತುಪ್ಪ ಮಾರುವ ಕುರುಬತಿ | ಕೊರಳಲ್ಲಿ
ಮುತ್ತು ಕಂಡು ಭೈರವ ಮನಸೋತ”
ಇಲ್ಲಿ ಬರುವ ತುಪ್ಪದ್ಹರವಿ, ತೆಕ್ಕೆ ತುರುಬು ಗಮನಿಸುವಂತಿವೆ. ನಮ್ಮ ದೇವತೆಗಳು ತುಂಬಾ ರಸಿಕತೆಯಿಂದ ಕೂಡಿದ್ದವೆನ್ನುವುದಕ್ಕೆ ಇಂತಹ ಅನೇಕ ಉದಾಹರಣೆಗಳು ಸಿಗುತ್ತವೆ. ಜೋಕುಮಾರನ ವಿಷಯವನ್ನಂತೂ ವರ್ಣಿಸುವುದೇ ಬೇಕಾಗಿಲ್ಲ. ಆತ ಫಲದೇವತೆಯೆಂದೇ ಜನಪ್ರಿಯನಾಗಿದ್ದಾನೆ. ಜೋಕುಮಾರ ರಂಭೆಯರ ಮನೆಗೆ ಹೋಗುವ ಸನ್ನಿವೇಶವನ್ನು ಒಂದು ತ್ರಿಪದಿ ಹೀಗೆ ಬಿಚ್ಚಿಡುತ್ತದೆ.
“ನಿಂಬೆಯ ಹಣ್ಣನ್ನ ಅಂಬರಕೆ ತೂರುತ
ತುಂಬಿದ ತೋಳ ತಿರುಗುತ | ಜೋಕುಮಾರ
ರಂಭೆಯರ ಮನೆಗೆ ನಡೆತಂದ”
ಇಷ್ಟೊಂದು ಕಾವ್ಯಾತ್ಮಕವಾಗಿ ಈ ದೇವತೆಗಳ ಪ್ರಣಯ ಪ್ರಸಂಗಗಳನ್ನು ಜನಪದರು ತಮ್ಮ ಕಾವ್ಯದಲ್ಲಿ – ಆಚರಣೆಗಳಲ್ಲಿ ದಾಖಲಿಸಿಟ್ಟಿದ್ದಾರೆ. ಇಲ್ಲಿಯ ವೈಶಿಷ್ಟ್ಯವೆಂದರೆ ಅನೇಕ ಹೆಣ್ಣುದೈವಗಳೇ ಗಂಡು ದೈವಗಳನ್ನು ಕರೆಕಳಿಸಿ ಪ್ರೀತಿಸಿವೆ. ಪ್ರೀತಿಯ ವಿವಿಧ ಮುಖಗಳು ಬಿಚ್ಚಿಕೊಂಡಿರುವುದನ್ನಿಲ್ಲಿ ಕಾಣಬಹುದಾಗಿದೆ.
೫ ಸಾಂಸ್ಕೃತಿಕ ಸಂಘರ್ಷ
ಜನಪದ ದೈವಗಳ ವಿಶಿಷ್ಟ ಲಕ್ಷಣಗಳನ್ನು ಅವುಗಳ ಸಾಂಸ್ಕೃತಿಕ ಸಂಘರ್ಷದಲ್ಲಿ ಕಾಣಬಹುದಾಗಿದೆ. ಪಾವಿತ್ರ್ಯನಾಶದಂತಹ ದಿಟ್ಟ ಕ್ರಮಗಳನ್ನು ಜನಪದ ಹೆಣ್ಣು ದೈವಗಳು ತುಂಬಾ ಹಿಂದಿನಿಂದಲೇ ಕೈಕೊಂಡಿದುದನ್ನು ಗಮನಿಸಬಹುದಾಗಿದೆ. ಪಾತಿವೃತ್ಯದಂತಹ ಮೌಲ್ಯದ ಸಾಂಪ್ರದಾಯಿಕ ಗುಣಗಳನ್ನು ಪ್ರಶ್ನಿಸಿ, ಅದರ ಚಲನಶೀಲ ಮುಖವನ್ನು ಎತ್ತಿ ತೋರಿಸಿದ ಎಲ್ಲಮ್ಮನಂತಹ ಶಕ್ತಿ ದೇವತೆ ಇಂದು ಮುಖ್ಯವಾಗುವುದು ಇದೇ ಕಾರಣಕ್ಕಾಗಿ. ಜಮದಗ್ನಿ ತನ್ನ ಇಳಿವಯಸ್ಸಿನಲ್ಲಿ, ತರುಣಿ ಎಲ್ಲಮ್ಮನನ್ನು ಮದುವೆಯಾಗುತ್ತಾನೆ. ತನ್ನ ಯೌವನ ಸಹಜದ ವೈಭವದ ಜೀವನವನ್ನು ತೊರೆದ ಎಲ್ಲಮ್ಮ ಪತಿಪರಾಯಣಿಯಾಗಿ ಆತನ ಪೂಜೆ, ಜತ-ತಪದ ಬದುಕಿಗೆ ತನ್ನನ್ನು ಅರ್ಪಿಸಿಕೊಳ್ಳುತ್ತಾಳೆ. ಪೂಜೆಗೆಂದು ನೀರು ತರಲು ಹೋಗಿದ್ದ ಎಲ್ಲಮ್ಮ ಒಂದು ದಿನ ಗಂಧರ್ವನೊಬ್ಬ ತನ್ನ ಸ್ತ್ರೀಯೊಂದಿಗೆ ವಿಹರಿಸು ವುದನ್ನು ನೋಡುತ್ತಾ ನಿಲ್ಲುತ್ತಾಳೆ. ನಂತರ ಅವಳು ಆಶ್ರಮಕ್ಕೆ ಬರುತ್ತಾಳೆ. ಅವಳು ಚಂಚಲೆಯೆಂದು ತಿಳಿದು ಕೋಪಿಷ್ಠನಾದ ಜಮದಗ್ನಿ ಆಕೆಯನ್ನು ಆಶ್ರಮದಿಂದ ಹೊರ ಹಾಕುತ್ತಾನೆ. ಕುಷ್ಠರೋಗ ಬರಲೆಂದು ಶಾಪ ಕೊಡುತ್ತಾನೆ. ಕುಷ್ಠರೋಗಿಯಾದ ಎಲ್ಲಮ್ಮ ವನವನ ತಿರುಗತ್ತ, ನೋವನ್ನನುಭವಿಸುತ್ತ ಏಕನಾಥ ಮತ್ತು ಜೋಗಿನಾಥರೆಂಬ ಸಿದ್ಧರಲ್ಲಿ ಬೇಡಿಕೊಂಡು ತನ್ನ ರೋಗ ಕಳೆದುಕೊಂಡು ಮತ್ತೆ ಆಶ್ರಮಕ್ಕೆ ಬರುತ್ತಾಳೆ. ಆಗ ಜಮದಗ್ನಿ ಮಗ ಪರಶುರಾಮನನ್ನು ಕರೆದು ಆಕೆಯ ರುಂಡವನ್ನು ಕಡಿಯಲು ಆದೇಶ ಮಾಡುತ್ತಾನೆ. ಆಗ ಪರಶುರಾಮ ತಾಯಿಯ ರುಂಡವನ್ನೇ ಕಡಿಯುತ್ತಾನೆ. ಈ ಕಥೆಯಲ್ಲಿ  ವ್ಯಕ್ತವಾಗಿರುವ ಸಾಂಸ್ಕೃತಿಕ ಸಂಗತಿಗಳು ತುಂಬ ಮುಖ್ಯವಾಗಿವೆ. ಕಷ್ಟಗಳನ್ನು ಎದುರಿಸುತ್ತ, ಸಮಸ್ಯೆಗಳನ್ನು ಬಿಡಿಸಿಕೊಳ್ಳುತ್ತ ಬದುಕಲು ಜನಪದ ಸಂಸ್ಕೃತಿ ಬಯಸಿದರೆ, ಕಷ್ಟಗಳನ್ನೊಡ್ಡುತ್ತ, ಸಮಸ್ಯೆ ಗಳನ್ನು ಸೃಷ್ಟಿಸುತ್ತ ಮೆರೆಯುವ ಶಿಷ್ಟ ಸಂಸ್ಕೃತಿಯ ಅಟ್ಟಹಾಸ ನಿಚ್ಚಳವಾಗಿ ಕಾಣಿಸುತ್ತದೆ. ಎಲ್ಲ ಕಷ್ಟಗಳ ವಿರುದ್ಧ ಏಕಾಂಗಿಯಾಗಿ ದಿಟ್ಟತನದಿಂದ ಹೋರಾಡಿ, ಇಂದಿಗೂ ತನ್ನ ರುಂಡಗಳ ಮೂಲಕವೇ ಪೂಜೆಗೊಳ್ಳುತ್ತಿರುವ ಎಲ್ಲಮ್ಮ, ಾಂಸ್ಕೃತಿಕ ಸಂಘರ್ಷದ ಹೊಸ ಮೌಲ್ಯವಾಗಿ ಕಾಣಿಸುತ್ತಾಳೆ. ತನ್ನ ನಿಷ್ಠೆ, ತ್ಯಾಗ, ದಿಟ್ಟತನದಂತಹ ಗುಣಗಳಿಂದ ಸಂಪ್ರದಾಯ ವನ್ನು ಮೀರಿ ಚಲನಶೀಲಳಾಗಿ ಕಾಣಿಸುತ್ತಾಳೆ.
ಜನಪದ ಶಕ್ತಿದೇವತೆಗಳಲ್ಲಿಯೇ ಎರಡು ಭಿನ್ನವಾದ ಪರಂಪರೆಯನ್ನು ಕಾಣಬಹುದಾಗಿದೆ. ಒಂದು ಎಲ್ಲಮ್ಮನ ಪರಂಪರೆ ಮತ್ತೊಂದು ಮಾರೆಮ್ಮನ ಪರಂಪರೆ. ಎಲ್ಲಮ್ಮ ದಕ್ಷಿಣ ಭಾರತದ ದ್ರಾವಿಡ ಸಂಸ್ಕೃತಿಯ ಪ್ರತೀಕವಾಗಿ ಕಂಡರೆ, ಮಾರೆಮ್ಮೆ ಉತ್ತರ ಭಾರತದ ಆರ್ಯ ಸಂಸ್ಕೃತಿಯ ಪಳೆಯುಳಿಕೆಯಾಗಿ ಕಾಣಿಸುತ್ತಾಳೆ. ವೈದಿಕನಾದ ಜಮದಗ್ನಿ ಎಲ್ಲಮ್ಮನನ್ನು ಸಂಹರಿಸಲು ಕಾರಣವಾದರೆ, ಮಾರೆಮ್ಮನ ಕಥೆಯಲ್ಲಿ ವೈದಿಕಳಾದ ಮಾರೆಮ್ಮ, ತನ್ನ ಗಂಡ ದಲಿತರವನೆಂದು ಗೊತ್ತಾದ ಕೂಡಲೇ ಕೊಲ್ಲಿಸುತ್ತಾಳೆ. ಎರಡು ಸಂಸ್ಕೃತಿಗಳಲ್ಲಿರುವ ನೇರ ಸಂಘರ್ಷಗಳನ್ನಿಲ್ಲಿ ಕಾಣಬಹುದಾಗಿದೆ. ಎಲ್ಲಮ್ಮನ ಕಥೆಯಲ್ಲಿ, ಶೂದ್ರಳಾದ ಎಲ್ಲಮ್ಮ ಮೇಲ್‌ಜಾತಿಯ ಗಂಡನಿಂದ ಹತಳಾಗಿ, ರುಂಡದಲ್ಲಿದ್ದುಕೊಂಡೇ ಜೀವಸೆಲೆಯಾಗಿ ಹರಿಯುವ ರೀತಿ ಗಮನ ಸೆಳೆದರೆ; ಮಾರೆಮ್ಮನ ಕಥೆಯಲ್ಲಿ, ಮೇಲ್ ಜಾತಿಯ ಮಾರೆಮ್ಮನಿಂದ ಹತನಾದ ದಲಿತ, ಇಂದು ಆಸಾದಿಯಾಗಿ ಪ್ರತಿಭಟಿಸುವ ರೀತಿ ಕುತೂಹಲಕಾರಿಯಾಗಿದೆ. ಆರ್ಯ ಸಂಸ್ಕೃತಿ ಸಂಹಾರದ ಸಂಸ್ಕೃತಿಯಾಗಿ ಕಂಡರೆ, ದ್ರಾವಿಡ ಸಂಸ್ಕೃತಿ ಸಜೀವ ಸಂಸ್ಕೃತಿಯಾಗಿ ಕಾಣಿಸುತ್ತದೆ. ಸಂಹಾರಕ್ಕಾಗಲಿ, ಸಜೀವತೆಗಾಗಲಿ ಹೆಣ್ಣು-ಗಂಡುಯೆಂಬುದು ಮುಖ್ಯವಾಗದೆ ಸಂಸ್ಕೃತಿ ಮುಖ್ಯವಾಗುತ್ತದೆ, ಸಂಸ್ಕಾರ ಮುಖ್ಯವಾಗುತ್ತದೆ ಯೆಂಬ ಸತ್ಯ ಇದರಿಂದ ತಿಳಿದು ಬರುತ್ತದೆ.
ಮಾರೆಮ್ಮನ ಕಥೆಯುದ್ದಕ್ಕೂ ವರ್ಣಸಂಘರ್ಷವನ್ನು ಕಾಣಬಹುದಾಗಿದೆ. ತಾನು ದಲಿತನೆಂದು ಗೊತ್ತಾದ ಕೂಡಲೇ ಮಾರೆಮ್ಮನ ಗಂಡ, ಕೋಣದ ರೂಪ ಧರಿಸುವುದು, ಆ ಕೋಣವನ್ನು ಮಾರೆಮ್ಮ ಸಂಹರಿಸಲು ಹೇಳುವುದು ಇಲ್ಲೆಲ್ಲಾ ವರ್ಣ ಪ್ರಾಬಲ್ಯದ ಭಯಾನಕ ಪ್ರಸಂಗಗಳನ್ನು ಚಿತ್ರಿಸಲಾಗಿದೆ. ಜಾತಿ ವಿನಾಶ, ದ್ರಾವಿಡ ಸಂಸ್ಕೃತಿಯ ಮೂಲಗುಣವಾದರೆ, ಜಾತಿ ಸೃಷ್ಟಿ-ಜಾತಿನಿಂದನೆ-ಜಾತೀಯತೆಯ ಆಚರಣೆ ಆರ್ಯ ಸಂಸ್ಕೃತಿಯ ಅಭ್ಯಾಸವಾಗಿದೆ. ಇಂತಹ ಜಾತಿನಾಶದಂತಹ, ಪಾವಿತ್ರ್ಯನಾಶದಂತಹ ಪರಿಕಲ್ಪನೆಗಳನ್ನು ಜನಪದ ದೈವಗಳಲ್ಲಿ ಸೂಕ್ಷ್ಮವಾಗಿ ಕಾಣಬಹುದಾಗಿದೆ.
ವರ್ಗಶೋಷಣೆಗೆ ಗುರಿಯಾದ ದೇವತೆಯೆಂದರೆ ಮಾತಂಗಿ. ಈಕೆ ದಲಿತ ವರ್ಗದಿಂದ ಬಂದ ಬಡವಿ. ಹುಲಿಗೆಮ್ಮನೊಂದಿಗೆ ಹೋಗಿ ಹಸಿವೆಯಾದಾಗ ಗೌಡರ ತೋಟದ ಬದನೆಕಾಯಿ ಕದಿಯುತ್ತಾಳೆ. ಆಗ ಬೆನ್ನಟ್ಟಿ ಬಂದ ಗೌಡರು ಈಕೆಗೆ ಹೊಡೆದು ಬಡಿದು ಮುಂದೆಲೆ ಕೊಯ್ದು ಮಾನ ಕಳೆಯುತ್ತಾರೆ. ಈ ಪ್ರಸಂಗದ ವಿವರಗಳನ್ನು ಮುನಿರಾಬಾದದ ಹುಲಿಗೆಮ್ಮನ ಕಥೆಯಲ್ಲಿ ಕಾಣಬಹುದಾಗಿದೆ.
ಮೇಲ್ವರ್ಗದವರು ಸಣ್ಣಸಣ್ಣ ಕಾರಣಗಳಿಗಾಗಿ ಕೆಳವರ್ಗದವರನ್ನು ಹೇಗೆ ಶೋಷಣೆ ಮಾಡುತ್ತಿದ್ದರು, ಶ್ರೀಮಂತರಾದವರು ಬಡವರನ್ನು ಹೇಗೆ ಹಿಂಸಿಸುತ್ತಿದ್ದರೆಂಬ ವಿವರಗಳು ಈ ದೇವತೆಗಳ ಅಧ್ಯಯನದಿಂದ ಪ್ರಕಟವಾಗುತ್ತಾ ಹೋಗುತ್ತವೆ. ಬದನೇಕಾಯಿ ಕದ್ದದ್ದಕ್ಕೆ ಮಾನ ಕಳೆದುಕೊಂಡ ಮಾತಂಗಿ ಇಂದಿಗೂ ಹುಲಿಗೆಮ್ಮನ ಗುಡಿ ಎದುರು ಕಲ್ಲಾಗಿ ನಿಂತಿದ್ದಾಳೆ. ಹುಲಿಗೆಮ್ಮನಿಗಿಂತ ಮೊದಲು ಮಾತಂಗಿಗೆ ಪೂಜೆ ಸಲ್ಲುತ್ತದೆ.
ಮೈಲಾರಲಿಂಗನ ಕಥೆಯೂ ಕೂಡ ಈ ದೃಷ್ಟಿಯಿಂದ ಕುತೂಹಲ ಕೆರಳಿಸುತ್ತದೆ. ಮೈಲಾರಲಿಂಗ ಇಲ್ಲಿ ಮೇಲ್‌ಜಾತಿಯ ಕನ್ಯೆಯನ್ನು ಮದುವೆಯಾಗುತ್ತಾನೆ ಮತ್ತು ವೆಂಕಟರ ಮಣನಿಗೆ ಪಂಗನಾಮ ಹಾಕಿ ಏಳುಕೋಟಿ ಏಳು ಕೋಟಿ ಎಂದು ಕಡೆಗಾಗುತ್ತಾನೆ. ಗಂಗಿಮಾಳವ್ವನಂತಹ ಸುಂದರಿಯನ್ನು ಮದುವೆಯಾಗುವುದು ಮತ್ತು ಹಣ ಕೊಡುತ್ತೇನೆಂದು ಸಾಲ ಪಡೆದು ಶ್ರೀಮಂತನನ್ನು ಕಾಡಿಸುವುದು. ಈ ಘಟನೆಗಳನ್ನು ಗಮನಿಸಿದಾಗ ಮೈಲಾರ ಲಿಂಗನ ಕಥೆಯಲ್ಲಿ ವರ್ಗಸಂಘರ್ಷ ಹಾಗೂ ವರ್ಣಸಂಘರ್ಷದ ವಿವಿಧ ಮುಖಗಳನ್ನು ಕಾಣಬಹುದಾಗಿದೆ. ವಿಶಿಷ್ಟವೆಂದರೆ ಪ್ರಮುಖ ಧರ್ಮಗಳಾದ ಜೈನ-ವೀರಶೈವ-ವೈಷ್ಣವಗಳು ಒಂದಲ್ಲ ಒಂದು ರೀತಿಯಿಂದ ಮೈಲಾರನನ್ನು ಪುರಾಣೀಕರಣಗೊಳಿಸುವೆ. ಇಷ್ಟೆಲ್ಲ ಧರ್ಮಗಳ ಮೂಲಕ ವಿವಿಧ ಬಗೆಯ ಚರ್ಚೆಗೊಳಗಾದ ಮೈಲಾರಲಿಂಗ, ಎಲ್ಲಮ್ಮನ ಸೋದರನಾಗಿ ರುವುದು ಮತ್ತೊಂದು ವಿಶೇಷ. ಗಂಗಿಮಾಳವ್ವ ವೀರಶೈವಳೆಂದು ಕೆಲವು ಕಥೆ ಹೇಳಿದರೆ, ಕುರುಬರವಳೆಂದು ಕೆಲವು ಕಥೆ ಹೇಳುತ್ತವೆ. ಅನೇಕ ಪತ್ನಿಯರನ್ನು ಮೈಲಾರಲಿಂಗ ಹೊಂದಿದ್ದ ನೆಂಬ ವಿಷಯ ಇಲ್ಲಿ ಮುಖ್ಯವಾಗದೆ ಶ್ರೀಮಂತಿಕೆ ಮತ್ತು ಜಾತಿಯ ವಿರುದ್ಧ ಪುಟಿದೆದ್ದ ಮೈಲಾರಲಿಂಗನ ವಿವಿಧ ಲೀಲೆಗಳು ಇಲ್ಲಿ ಪ್ರಧಾನ ಸ್ಥಾನ ಪಡೆಯುತ್ತವೆ. ಎಲ್ಲಮ್ಮ ಮತ್ತು ಮೈಲಾರಲಿಂಗ ಇವರ ಸಾಂಸ್ಕೃತಿಕ ಬದುಕು ತುಂಬ ಸಂಕೀರ್ಣವಾದುದು. ಇದನ್ನು ಹೀಗೇ ಎಂದು ಖಡಾಖಂಡಿತವಾಗಿ ಹೇಳಲಿಕ್ಕಾಗುವುದಿಲ್ಲ. ಅನೇಕ ಐತಿಹ್ಯಗಳು, ವಿವಿಧ ಪುರಾಣ ಕಥೆಗಳು ಅನೇಕ ಗೋಜಲುಗಳನ್ನು ಸೃಷ್ಟಿಸಿವೆ. ಆದರೆ ಉಳಿದ ದೇವತೆಗಳಿಗೆ ಹೋಲಿಸಿದರೆ ಈ ದೈವಗಳು ತುಂಬ ಚಾಲೇಂಜಿಂಗ್ ಆಗಿ ಕಾಣಿಸುತ್ತವೆ. ಮಂಟೇಸ್ವಾಮಿ ಮತ್ತು ಮಲೆಮಾದೇಶ್ವರರ ಸಾಂಸ್ಕೃತಿಕ ಜೀವನವೂ ಕುತೂಹಲಕಾರಿಯಾಗಿದೆ.
ಜನಪದ ದೈವಗಳ ವಿಶಿಷ್ಟ ಲಕ್ಷಣಗಳನ್ನು ಹೀಗೆ ಬೇರೆ ಬೇರೆ ನೆಲೆಗಳ ಮೂಲಕವೂ ಗುರುತಿಸಲು ಸಾಧ್ಯವಿದೆ. ಪ್ರಮುಖ ಲಕ್ಷಣಗಳೆಂದರೆ ಈ ದೈವಗಳು ಸ್ಥಳೀಯ ಮೂಲದಿಂದ ಬಂದವುಗಳು. ಆದಿಯಲ್ಲಿದ್ದ ದ್ರಾವಿಡ ಸಂಸ್ಕೃತಿಯನ್ನು ಮೈಗೂಡಿಸಿಕೊಂಡು, ಮಾತೃಪ್ರಧಾನ ಪರಂಪರೆಯಲ್ಲಿ ಬೆಳೆದವುಗಳಾಗಿವೆ. ಬಹುತೇಕ ದೈವಗಳು ಮಾನವ ಮೂಲದಿಂದ ಬಂದವು ಗಳೇ ಆಗಿವೆ. ಮನುಷ್ಯ ಪ್ರಯತ್ನಕ್ಕೆ, ಮಾನವ ಸಾಧನೆಗೆ ಗೌರವ ತಂದ ಪ್ರಸಂಗಗಳು ಇವಾಗಿವೆ. ಇಲ್ಲಿ ವ್ಯಕ್ತಿ-ಶಕ್ತಿಯಾಗಿ, ಜೀವ-ದೇವನಾಗಿ, ನರ-ಹರನಾಗಿ ಬೆಳೆದುದರ ಬೆಳವಣಿಗೆ ಯನ್ನು ಕಾಣಬಹುದಾಗಿದೆ.
ಜನಪದ ದೈವಗಳ ವೈಶಿಷ್ಟ್ಯವೆಂದರೆ ಇವು ಜಾತ್ಯಾತೀತವಾಗಿವೆ, ಭಾಷಾತೀತವಾಗಿವೆ. ಇಲ್ಲಿಯ ಪೂಜಾರಿಗಳೆಲ್ಲ ಬ್ರಾಹ್ಮಣೇತರರು, ಕೆಳವರ್ಗದಿಂದ, ದುಡಿವ ವರ್ಗದಿಂದ ಬಂದವ ರಾಗಿದ್ದಾರೆ. ಮಡಿವಂತಿಕೆಯನ್ನು ತೊರೆದು ಸರಳತೆಯನ್ನು ಮೈಗೂಡಿಸಿಕೊಂಡಿರುವ ಈ ದೈವಗಳು ಪ್ರತಿಷ್ಠಿತ ಸಂಸ್ಕೃತ ಭಾಷೆಯನ್ನು ಕೈಬಿಟ್ಟು ಸ್ಥಳೀಯ-ಪ್ರಾದೇಶಿಕ ಭಾಷೆಗಳಲ್ಲಿಯೇ ಮಾತನಾಡುತ್ತವೆ. ಆಯಾ ಪ್ರದೇಶದ ಭಕ್ತರ ಭಾಷೆಯೇ ಈ ದೈವಗಳ ಭಾಷೆಯಾಗಿದೆ. ಇವುಗಳ ಪೂಜಾ ವಿಧಾನ ಬಹು ಸರಳವಾದುದು. ನಿತ್ಯನೇಮಗಳಿಲ್ಲ, ಮಡಿ-ಮೈಲಿಗೆಗಳಿಗಿಲ್ಲ. ನೆನೆದವರ ಮನದಲ್ಲೆಂಬಂತೆ ಬಡವರ ಬೆಳಕಾಗಿ, ಶೋಷಿತರ ಆಸರೆಯಾಗಿ ಈ ದೈವಗಳಿರು ವುದನ್ನು ಕಾಣಬಹುದಾಗಿದೆ. ವರ್ಣ-ವರ್ಗಗಳ ಭೇದವನ್ನು ತೊಡೆದು ಭಾವೈಕ್ಯತೆಯನ್ನು ಮೂಡಿಸುವ, ಸೌಹಾರ್ದತೆಯನ್ನು ಕಲಿಸುವ, ಸಾಮರಸ್ಯವನ್ನು ಬೆಳೆಸುವ ಜನಪದ ದೈವಗಳು ಸಾಂಸ್ಕೃತಿಕ ಅಧ್ಯಯನದ ದೃಷ್ಟಿಯಿಂದ ತುಂಬ ಮುಖ್ಯವಾಗಿವೆ.

